
КъБР-м и Iэтащхьэ КIуэкIуэ Казбек Къэрал автоин-
спекцэм и лэжьакIуэхэм ехъуэхъуащ я IэщIагъэм и ма-
хуэмкIэ.

«Мы къулыкъур илъэс 88-рэ ипэкIэ  СССР-м и Лъэпкъ ко-
миссархэм я советым и унафэкIэ къызэрагъэпэщауэ 
 щытащ, иужькIэ 2009 гъэм МВД-м и унафэкIэ ягъэлъа-
пIэу щIадзащ. 

Илъэс бжыгъэ хъуауэ ГАИ-р и зы Iы хьэщ гъуэгу 
ухуэкIэмрэ къэралым шына гъуэншагъэр къыщызэ-
гъэпэщын IэнатIэмрэ. Абы и къалэн нэхъыщхьэхэм 
ящыщщ гъэзэщIакIуэ властым и гъусэу, УФ-м и Прези-
дент Путин Владимир и  жэрдэмкIэ яубзыхуа «ГъуэгуфI 
шына гъуэншэхэр» лъэпкъ проектыр, гъэзэ щIэныр. Шы-
нагъуэншагъэр къызэгъэ пэ щын и лъэныкъуэкIи автоин-
спекцэм и  къалэныр къэлъытэгъуейщ - илъэс къэс 
 гъуэгум тет машинэхэм я бжыгъэм хохъуэ, абы къыхэкIыу 
шынагъуэри нэхъыбэщ. 

Гъуэгум нэщхъеягъуэ къыщымыгъэхъуныр псом япэу 
сэбэпщ цIыхухэм я узыншагъэм, гъащIэм зэран хуэмы-
хъунымкIэ. Абы къи щынэмыщIауэ,   ГАИ-м и лэжьыгъэм 
хеубыдэ хьэлъэр республикэ кIуэцIми, нэгъуэщI хэгъэ-
гухэми къыщешэкIыныр къызэгъэ пэщыныр, икIи щIына-
лъэ экономикэр куэд кIэ елъытащ. 

Иужьрей илъэсхэм политикэ иным къытхуигъэувхэм,  
хамэ  къэралхэм   дыдакъузэну зэрыхэтым къыхэкIыу 
 ГАИ-м ущылэ жьэ ныр нэхъ гугъу, уеблэмэ шынагъуэ 
 хъуащ. Абы хэтхэм лIыгъэ, хахуагъэ, ткIиягъ,  пхъашагъ 
яхэ лъын хуейщ, ауэ Къэбэрдей-Балъкъэрым щып сэу-
хэмрэ и хьэщIэхэмрэ гуапэу яхущытыпхъэщ. 

ГАИ-м и лэжьакIуэхэм нобэ жэуаплы ныгъэ ин яхэлъу 
пэрытщ я IэнатIэм, цIыхухэм я гъащIэмрэ узыншагъэмрэ 
 яхъу мэу, абы хохьэ дзэ Iуэху хэхам щы зэрахьэ лIыгъэри. 

Сигуми си псэми къабгъэдэкIыу Къэрал автоинспекцэм 
и лэжьакIуэ псоми сохъуэхъу узыншагъэ быдэ, ехъулIэны-
гъэ, лэ жьыгъэ тынш яIэну», - щетх КIуэкIуэ Казбек и теле-
грам-каналым. 

Республикэм дэрбзэр IуэхущIа-
пIэхэм зыщауб гъуа зэры-хъу ным те-
ухуауэ КъБР-м и Iэ тащ хьэ КIуэкIуэ 
Казбек зэIущIэ иригъэ кIуэкIащ. 

РЕСПУБЛИКЭМ и Iэтащхьэр лэ-
жьыгъэ IуэхукIэ яхуэзащ УФ-м 
Зыхъумэ жыныгъэмкIэ и ми нис тер-
ствэм хыхьэ Зыхуэныкъуэ хэмкIэ къы-
зэгъэпэщынымкIэ де   партаментым и 
унафэщI ге не -рал-лейтенант Лемя-
кин Павел, «Военторг»-м и пашэ                    
Павлов Владимир, «ВоентТек с-
тильПром»  Iуэ хущIапIэм и уна фэщI 
Атэ лыкъ   Аслъэн сымэ. ЗэIущIэм хэ-
тащ КъБР-м  про  мыш ленностымкIэ, 
гъэ  сы нып  хъэхэмрэ сату Iуэ ху хэм кIэ и 
министр Iэхъуэбэч Щамил сы мэ. 

КъулыкъущIэхэр тепсэ лъых  ьащ            
дэрбзэр IуэхущIапIэхэм зэ рыз ра-
гъэубгъуну Iэмалхэм. Абы хеубыдэ зы 
жыпхъэм ит  щыгъын дыныр, дзэ 
лIэужьы гъуэ щхьэ хуэхэм хэт зауэлIхэм 
къагъэ сэб э пыну щэкIхэкI хьэ п шыпхэр 
ягъэ хьэзырыныр. Налшык, Бахъсэн, 
Къэщкъэтау дэтщ я щхьэ хуитыжу       
«ВоенТекстильПром»  Iуэ хущIа пIэм и 
къудамэхэр. Къэщкъэтау щыIэр къуа-
жэм илъэс зыбжанэ ипэкIэ зи лэжьы-
гъэр щы зэпыуа, консервхэр къыщIэ-
зыгъэкI заводым и пIэ ирагъэуващ. 
Иджыпсту абы цIыху 50 щолажьэ,   Iэ-
натIэхэм зрагъэубгъумэ, цIыху  200-м 
нэс ягъэувыфынущ. Псори зэ хэту 
«ВоенТекстильПром»-м цIыху 1000-м 
нэс щолажьэ. Лэ жьа кIуэ хэр я пащхьэ 
къра гъэувэ къалэнхэр зэрагъэзэщIэ-
ну Iэмэп сы мэхэмкIэ къызэгъэпэщащ, 
пщIэн  шэу шэджагъуашхэ ирагъэщI, 
лэжьапIэм яшэ,  дэ    чы хыныгъэ псори 
яIэщ. Iуэху  щIапIэм и мурадщ къы-
щIигъэкI хьэпшыпхэр лIэу жьыгъуэ нэ-
хъыбэ ищIыну, езыми зиубгъуну, дэрб-
зэр IэщIагъэм цIыху нэхъыбэ хури-
гъэджэну. 

КIуэкIуэ Казбек хьэщIэхэм фIыщIэ 
яхуищIащ зэ гъусэу зэ фIа гъэкI лэжьы-
гъэр къехъу лIэ нымкIэ щIэгъэкъуэн 
зэрыхъум пап щIэ. «Инвестицэ хъар зы-
нэ хэр зэхьэлIа мы проектым и фIы-
гъэкIэ республикэм цIыху нэхъыбэм 
лэжьыгъэ щагъуэт, зы хуей-зыхуэны-
къуэхэр нэхъ нэ гъэ сауэ къы зэгъэпэ-
ща мэхъу», - жиIащ республикэм   и  Iэ-
тащ  хьэм. Нэхъ лейуэ унафэщIым 
 къы хигъэщащ IуэхущIапIэм дзэ Iуэху 
хэхам хэтхэм зэ пы мыууэ зэрызыщIи-
гъакъуэр, ахэр зыми зэрыщимыгъа-
щIэр. 

Зэ гъусэу 
зэфIагъэкI

ЛIыгъэрэ хахуагъэрэ яхэлъу

Зэкъуэш
зэхущытыкIэхэр

КЪЭРЭШЕЙ-ШЭРДЖЭС. Белорусси-
ем и къалащхьэм Iэ щытрадзащ Чер-
кесск къалэмрэ Минск и район нэ-
хъыщхьэмрэ зэкъуэш зэхущытыкIэхэр 
зэхуагъэувы ным теухуа зэгурыIуэны-
гъэм. 

- МЫ дэфтэрым игъэбыдэнущ щIы-
налъэхэм я зэныбжьэгъу, зэкъуэш зэху-
щытыкIэхэр. Ар ипэжыпIэкIэ дызэры зэ-
дэлэжьэнур къызэзыгъэпэщ икIи сэ-

Ди къуэш республикэхэм
бэпышхуэ зы пылъ Iэмалу увынущ. Уры-
сей псом, абы  ди къалэм щыпсэухэри 
яхэту, Белоруссиер ди къуэш щIыналъэщ, 
- жиIащ Черкесск и Iэтащхьэ Бас каев 
Алексей.

Мэрым къыхигъэщхьэхукIащ къэрали-
тIыр лIэщIыгъуэ куэд хъуауэ зэрызэныб-
жьэгъур, я зэхущытыкIэхэр пщIэ зэхуа-
щIыным, зэ дэIэпыкъуным, лъэныкъуитI-
ми я сэбэп зыхэлъхэр къэлъытэным я ха-
бзэхэм зэры тещIыхьар. ЗэгурыIуэныгъэм 
и фIыгъэкIэ лъэныкъуэхэр экономикэм, 
сатум, егъэ джэныгъэм, щэнхабзэм, 
туриз мэм щызэ дэ лэжьэнущ, гулъытэ хэ-
ха хуащIынущ сабийхэмрэ щIалэгъуа-
лэмрэ дзэ-хэкупсэ гъэсэныгъэ иратыным.

Москва
и тыгъэхэр

АБХЪАЗ. Москва и унэу Сыхъум щыIэм 
Урысей Федерацэм и къалащхьэм и 
Правительствэм къыбгъэдэкIыу Аб-
хъазым и медицинэ IуэхущIапIэхэм 
иритащ сом мин 600-м щIигъум и уасэ 
хущхъуэхэмрэ цIыхухэм зэреIэзэ Iэмэп-
сымэхэмрэ.

ТКУАРЧАЛ и район сымаджэщым, «За-
щIэгъэкъуэн» псапащIэ фондым, Зи           
Iэпкълъэпкъым щыщхэр къызыдэмыбз 
сабийхэм щеIэзэ центрым хущхъуэ, ме-
дицинэ Iэмэпсымэ зэмылIэужьыгъуэхэр 
къащэхун папщIэ къадэIэпыкъуну Моск-
ва и унэу  Сыхъум щыIэм зэрызыхуагъэ-
зар жиIащ абы и лIыкIуэ Сое Марие.

- А программэр Абхъазым щагъэлажьэ 

илъэс зыбжанэ хъуауэ, Москва и унэр 
къызэрызэIуахрэ, - къыхигъэщхьэхукIащ 
абы.- Илъэс къэс зэ Абхъазым и меди-
цинэ IуэхущIапIэхэм защIыдогъакъуэ 
лъэныкъуэ зэмылIэужьыгъуэхэмкIэ.

Сое Марие Москва и правительствэм 
фIыщIэ хуищIащ Абхъазым и медицинэ 
IуэхущIапIэхэм и нэIэ зэрытригъэтым па-
пщIэ.

КъэфакIуэхэр
къахожаныкI

АДЫГЕЙ. «Форвард» эстрадэ-спорт 
 къафэмкIэ ансамблым и артистхэм          
Небугэ щекIуэкIа «Арт Возможности» 
урысей  зэпеуэшхуэм япэ нагъыщэм и 

лауреатым  и диплому плIы къыщи-
хьащ. КъищынэмыщIауэ, бжьыпэр 
зыубыдахэм ящыщщ иджырей къа-
фэмкIэ «Алекс» гупри. Апхуэдэ хъыбар 
къитащ Мейкъуапэ и администрацэм 
щэнхабзэмкIэ и управленэм.

Зэпеуэм кърикIуахэм япкъ иткIэ 
иужьрей гупыр ирагъэблэгъащ «Ожере-
лье России. Наследники» этнографие 
зыкъэгъэлъэ гъуэныгъэм хэтыну. Упра-
вленэм къызэритымкIэ, мы проектыр 
пхагъэкI Щэнхабзэ жэрдэмхэмкIэ прези-
дент фондыр я щIэгъэкъуэну.

УЭРДОКЪУЭ Женя.

Къэщкъэтау къыщызэIуаха 
 дэрбзэр фабрикэщIэм щыIащ 
  КъБР-м и Iэтащхьэ КIуэкIуэ  Казбек 
УФ-м ЗыхъумэжыныгъэмкIэ и ми-
нистерствэм хыхьэ Зыхуэ ны-
къуэхэмкIэ къызэгъэпэ щы нымкIэ 
департаментым и унафэщI гене-
рал-лейтенант Лемякин Павелрэ 
«Военторг»-м и унафэщI Павлов 
Владимиррэ я гъусэу. 

ХЬЭЩIЭХЭМ фабрикэм лэжьы-
гъэр зэрыщекIуэкIым щыгъуазэ 
 защIащ, ар зэребгъэфIакIуэ хъу-
нухэм тепсэлъыхьащ. Адрей 
 щы гъын хэм къадэкIуэу, абы ща-
дынущ дзэм хэтхэмрэ цIыхухэр 
 къэхъу    къащIэхэм къезыгъэлхэмрэ 
папщIэ IэщIагъэлI фащэхэр.

Дэрбзэр фабрикэм щекIуэкIа  
зэIущIэм хэтащ КъБР-м и Прави-
тельствэм и УнафэщI Мусуков        
Алий, дзэ Iуэху хэхам хэтхэр, УФ-м 
ЗыхъуэмэжыныгъэмкIэ и минис-

Къэщкъэтау фабрикэщIэ къыщызэIуах
КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

терствэм, «Военторг», «ВоенТексти-
льПром» IуэхущIапIэхэм щыщ 
лэжьакIуэ гупхэр, Шэрэдж райо-
ным и щIыпIэ самоуправленэмрэ 
цIыхубэ зэгухьэныгъэхэмрэ я 
лIыкIуэхэр. 

Къызэхуэсахэм защыхуигъазэм, 
КIуэкIуэ Казбек щхьэхуэу дзэ Iуэху 
хэхам хэтхэм фIыщIэ яхуищIащ: 
«Фэ ди мамыр гъащIэр зэтракъутэ-
ну хуэпабгъэхэм лIыгъэ фхэлъу         
ди Хэкур ящывохъумэ. Шэч къытес-
хьэркъым куэд дэмыкIыу ди Те-
кIуэныгъэр зэгъусэу зэрыдгъэ лъэ-
пIэнум». 

Республикэм и УнафэщIым 
 къыхигъэщащ IуэхущIапIэщIэ  зэ-
раутIыпщым Къэбэрдей-Балъ-
къэрым дежкIэ мыхьэнэшхуэ зэ-
риIэм. «Ди цIыхухэр ялъэкI къамы-
гъанэу ТекIуэныгъэр къэзыгъэ-
кIуэтэну лэ жьыгъэхэм пэрытщ.  
Дэтхэнэ зыми  и IуэхуфIхэмкIэ ар 
гъунэгъу ещI.  Уи къэралым ухуэщ-

хьэпэныр сыт  нэхъри нэхъапэщ. 
Мы фабрикэм щылажьэ псоми  
ехъулIэныгъэ яIэну сохъуэхъу. 
Шэрэдж районым кIуэ пэтми 
апхуэдэ IуэхущIапIэхэр нэхъыбэу 
къы щызэIуахыу ирепсэу икIи 
ирефIакIуэ. Дэ мурадыфI куэд 
диIэщ, а псори зы унагъуэ хуэдэу 
дызэдэлажьэурэ зэрызэд гъэ-
хъулIэфыным шэч къытесхьэр-
къым», - жиIащ  КIуэкIуэ Казбек. 

Фабрикэр къызэIузыха «Воен-
ТекстильПром» IуэхущIапIэм и уна-
фэщI Атэлыкъ Аслъэн дауэдапщэм 
къеблэгъахэм абы защригъэп-
лъыхьащ. «Фабрикэм кIуэ пэтми 
 зиубгъунущ, мыбы щылэжьэнущ 
цIыху 200-м нэс улахуэшхуэ яIэрэ 
пщIэншэу ягъашхэу. Ерыскъы псо-
ри къыщытщэхур Шэрэдж ра-
йонырщ. Иджыри ухуакIуэхэр, на-
ладчикхэр къэтщтэнущ, IэщIагъэ-
лIыщIэхэр дгъэсэнущ», - жиIащ    
абы. ХьэщIэхэм ирагъэлъэгъуащ 
иджыпсту дзэ Iуэху хэхам щыIэхэм           
я Iыхьлыхэм я сурэтхэр. Абыхэм 
зыщIагъэкъуэныр фабрикэм щы-
лажьэхэм къалэну къалъытэ. 

«Фабрикэм и лэжьакIуэхэм я Iэ-
щIагъэм и хъер ялъагъуну,  сыт и 
лъэныкъуэкIи ефIакIуэхэу, респуб-
ликэми районми яфI къызэре кIы-         
ну IуэхуфIхэр зрагъэхъулIэну гурэ 
псэкIэ сохъуэхъу», - жиIащ КIуэкIуэ 
Казбек зэIущIэр щиу хым.  

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

ЯгъэфIэрей  джэдур 
щхьэнтэ  тесу  къонэж.

Лъэпкъ Iущыгъэ:

Егъэджэныгъэ Жылагъуэ

Кавказ инвестицэ 
зэхуэсышхуэ Лъэныкъуэ  куэдкIэ 

къыпхуоупсэ

ЛъапIэныгъэу къэнэжыпхъэщ

Анэдэлъхубзэм 
жьантIэр ейщ

КъэхъункIэ хъуну шы на-
гъуэм  зэрыпэщIэувэн, ар 
гъэ зэкIуэжын, уеблэмэ ап-
хуэдэ щытыкIэ бзаджэ цIы-
хур имыхуэн папщIэ иIэн 
 хуей щIэныгъэмрэ есэны-
гъэхэмрэ щIалэгъуалэм яб-
гъэдэлъхьэным теухуащ 
«Шы нагъуэншагъэм и еджа-
пIэ» зыфIаща щIалэгъуалэ 
пэхуэщIэм и унэтIыныгъэ нэ-
хъыщхьэхэр.

ЗЫМ И ДЕЖКIИ щэхукъым 
гъэмахуэ зыгъэпсэхугъуэхэм 
зи нэгу зезыгъэужь цIыхум са-
къы ныгъэр зэрыIэщIэхур, 
фIыуэ имыцIыху щIыпIэхэм 
къыщыпэплъэ шынагъуэхэр и 
гущхьэ къызэрымыкIыр. Мис 
а щхьэусыгъуэр къалъытащ 
иджыблагъэ «Шынагъуэ н-
шагъэм и еджапIэ» зы фIа ща 
щIалэгъуалэ пэхуэ щIэр къы-
хилъхьа жэрдэм щIагъуэхэр. 
Абыхэм ящыщщ Налшык къа-
лэм ХьэтIохъущокъуэм и жыг 
хадэмрэ Зеикъуэ цIыкIум и 
лъапэм щIэт псыхъуреймрэ 
щекIуэкIа еджэныгъэхэр.

Фигу къэдгъэкIыжынщи, гу-
зэвэгъуэ хэхуа е фэбжь зыте-
хуа цIыхум япэ дэIэпыкъуны-
гъэр зэрырат щIыкIэхэм хуе-
гъэсэным, бгылъэрызекIуэ 
фащэм хащIыкIыу, щытыкIэ 
къызэрымыкIуэхэм къызэ ры-
хэкIыжыфын Iэмалхэр къа-
гъуэ тыфу щIэныгъэ ябгъэ-
дэлъхьэным теухуа дерсхэр 
Къэбэрдей-Балъкъэрым ма-
фIэс къэмыгъэхъунымкIэ и 
IуэхущIапIэм и лэжьакIуэхэм 
жэр дэмыр къыхэзылъхьа 
«Альтаир» щIалэгъуалэ хасэм 
хэт ныбжьыщIэхэм къызэ-
рыратар. Ахэр щыгъуазэ 
 хуащIат къупщхьэр къутамэ, 
япэ дэIэпыкъуныгъэ зэретын, 
гумрэ тхьэмбылымрэ ягъуэта 
фэбжьхэм зэрыбгъэдыхьэн, 
лъыр куэду зыфIэкIуэдам, мэ-
хам зыкъызэрегъэщIэжын 
 хуей Iэмалхэм.

ЦIыхур зыхэхуа щытыкIэ 
къызэрымыкIуэм къыхэ шы-
ным хуэунэтIауэ щIалэгъуа-
лэм зыщIагъэдэIухэр псын-
щIэу зэрапхъуатэм къыхэкIыу, 
къызэгъэпэщакIуэхэм трау-
хуат псым и шынагъуэхэр къы-
зэ рызэранэкIынум теухуа дер-
схэри иратыну. Апхуэдэу жэр-
дэмым къыхыхьахэр лъэпощ-
хьэпо къахуэхъункIэ хъуну 

псы ежэхым зэрызэпрыкIы-
фыну Iэмал зэмылIэужьыгъуэ-
хэм зыхуагъэсащ, Налшык 
псые жэхым и чэнжыпIэм деж 
Iуэхугъуэ зыбжанэ щрагъэ-
кIуэ кIащ: брам псынщIэкIэ 
псы уэ  рыр зэпаупщIащ, кIапсэ 
зэп рыдзамкIэ псым щхьэп-
рыкIащ, есыкIэ псынщIэкIэ 
псым икIащ. Псыежэхым и 
ныджитIым я гъунапкъэр пIа-
лъэ гъэнэхуам къитIасэу къы-
зэранэкIын хуейт щIалэ-          
гъуа лэм. ЖэрдэмщIакIуэхэм 
 зэ ры жаIамкIэ, псыежэхым 
 къи шэ пэрыуэгъухэр къы  зэ-
нэкIыным ехьэлIауэ ныбжьы-
щIэхэр къыщIэхуэмэ, къы кIэ-
лъыкIуэ Iыхьэм хэтыну хуи-
тыныгъэ яIэнутэкъым.

Псыежэх лъэпощхьэпохэм 
пэлъэщар псыIыгъыпIэ, псы-
IущIа е псыхъурей хуэдэ хэм 
хэкIуэдэнкIэ шынагъуэ зиIэ 
цIыхур къызэрырагъэл Iэмал-
хэм итIанэ хуагъэсэну арат. 
Гъэунэхуныгъэхэм къагъэлъэ-
гъуащ щIалэгъуалэр къыкIэ-
лъыкIуэ къегъэлакIуэ еджэ-
ныгъэхэм хэпшэ зэрыхъунур.

ЗэрытщIэщи, псыежэхым 
къыщхьэщыкIыу, псылъанэ 
куухэм цIыхур нэхъ псынщIэу 
щIелъафэ, а щIыпIэр ныджэм 
пэжыжьэмэ, цIыхум и къе-
гъэлыныр куэдкIэ нэхъ гугъу 
икIи кIыхь ещI. Апхуэдэ щы-
тыкIэ хьэлъэм къызэрикIы-
ным епха есэныгъэхэри щIа-

лэгъуалэм зэрыбгъэдалъхьэ-
нум жэрдэмщIакIуэхэр иужь 
итащ мызыгъуэгум. Иужьрей 
Iыхьэр егъэджэныгъэ пэхуэ-
щIэр къызэщIэзыкъуэж Iуэху-
гъуэ зэрыхъум къыхэкIыу, 
 гулъытэ хэха игъуэтащ, техни-
кэ Iэмал нэхъыби къра-
шэлIащ.

Еджэныгъэр иригъэкIуэ-
кIащ Къэбэрдей-Балъкъэрым 
мафIэс къэмыгъэхъунымкIэ и 
IуэхущIапIэм Волонтёрхэр 
гъэ  хьэзырыным, щытыкIэ 
къы зэрымыкIуэхэм деж щIап-
хъэхэм хуегъэсэнымрэ цIыху 
кIуэдахэр къэгъуэтыжыным-
кIэ и центрым и унафэщI Смо-
лин Андрей. Абы дэIэпы-
къуэгъу хуэхъуащ Урысей гео-
графие зэгухьэныгъэм и 
«Альтаир» щIалэгъуалэ Хасэм 
и унафэщI Мокаев Тенджыз. 
Дерсхэр махуэм зи плъыры-
гъуэ къегъэлакIуэ гупым я 
нэIэ щIэту къызэрагъэпэщащ.

Псом япэу къыщIадзащ 
псым и куупIэм къыхэ мыкIы-
жыф цIыхум зэрыдэIэпыкъуп-
хъэм: щыIэ шынагъуэншагъэ 
хабзэхэмкIэ, куупIэм гъунэ-
гъуу убгъэдэмыхьащэу уесы-
лIэу кIапсэ зэрыдза хьэфэ 
хъу рей гъэпщар дзын хуейщ. 
Ауэ хьэфэм ит жьыр зэры-
мыхьэлъэм, къэгъэдэIуэгъуа-
фIэу зэрыщымытым къыхэ-
кIыу, а Iэмалыр нэхъыфIу щы-
лажьэр псыр ежэхыпIэм зэри-

мыхьэу е жьыбгъэшхуэм 
къри хьэкIыу щыщымытым 
дежщ. Хьэфэр зыубыдам  уе-
сылIэ, ныджэм къэпхьэсу япэ 
дэIэпыкъуныгъэри епт хъу нущ.  
Абы иужькIэ дерсым къри-
хьэлIа ныбжьыщIэхэм гура-
гъэIуащ псыхэр лIэужьыгъуэ 
куэду зэрызэщхьэщыкIыр, 
абы хэм я щытыкIэм елъытауэ 
усакъын зэрыхуейр. Гуэлхэм, 
псалъэм папщIэ, псы къыхэ-
лъэдапIэуи ижыпIэуи яIэр 
IэрыщIщи, абы псыщIагъ зэ-
хэ зежэ иIэкъым, щытыкIэ хьэ-
лъэ ихуам хуиту уесылIэфы-
нущ. Ауэ псыхъурейхэм я куу-
пIэр псыщIагъ зэхэзежапIэхэр 
зэрызэблэум къыхокIри, абы 
зэуэ узыщIишэнкIи шынагъуэ 
щыIэщ, упэмылъэщу ущIи-
лъэфэнкIи хъунущ. Апхуэ дэ-
хэм деж къегъэлакIуэр 
гъунэгъуу  цIыхум щIемысы-
лIэр аращ. Псыежэх, гуэл лIэу-
жьыгъуэхэм щIалэгъуалэр тэ-
мэму щыгъуэзэным фIагъыу 
пылъыр а зы щапхъэм нэры-
лъагъу ящищIащ. Къищынэ-
мыщIауэ, егъэджакIуэм ныб-
жьыщIэхэм яригъэлъэгъуащ 
псы Iуфэм къахьэса цIыхум 
япэ дэIэпыкъуныгъэр зэрырат 
щIыкIэхэми, ягуригъэIуащ 
щIыбкIэ телъу жьы зэрыра-
гъэгъуэтыжми, жьы Iурыхьэ-
гъуэ зыгъуэтар бгъукIэ ягъэ-
гъуэлъу жьэдэуа псыр къы зэ-
рыжьэдагъэкIыжми.  Ап хуэ  дэу 

щIалэгъуалэр щI агъэ дэIуащ 
цIыхур къыдогъэл жаIэу 
езыхэр кIуэдыпIэ зэримыхуэ-
ну щIыкIэхэм, уще сы лIэкIэ, 
псым щIэмбырыуэн щхьэ кIэ 
хьэфэ хъурей пщэхар я бгъэ-
гум илъын, гъунэгъу хуэ хъумэ, 
ягъэпщын зэры хуейм.

ЖыпIэнуращи, дерсхэм 
хэта балигъхэми ныбжьы щIэ-
хэми ялъэгъуамрэ зэхахамрэ 
гъэщIэгъуэн къащы хъуащ , Iэ-
хъуэтегъэкIыу мыхъуу, я зэ-
фIэкIхэр щагъэунэху щIыпIэ-
хэм еувалIэурэ я есэныгъэхэм 
хагъэхъуащ. «Ди нэхъыжьхэм 
Iэджэ Iущыгъи къащIэнащ. 
«Нэм илъагъу нэ ещIэж», – 
жы зыIар ахэращ. Хуабжьу сы-
хуейт мы дерсхэм кърихьэлIа 
ныбжьыщIэхэм зыхурагъэ-
джа Iуэхугъуэхэр къагъэсэ бэ-
пын хуей мыхъуну, ауэ игъуэ-
джэр къэхъу хъужыкъуэмэ, 
абы зэрыпэщIэувэн щIэныгъэ 
яIэ хъуащи, екIуу икIи тхьэ-
мыщкIагъэ къыхэмыкIыу щы-
тыкIэ гугъум ирахьэлIэфыну. 
ЦIыху гъащIэм ууей-сысей 
иIэкъым, ар хэт и дежкIи лъа-
пIэныгъэу щытын хуейщи, си 
фIэщ мэхъу ди гупым щыщ-
хэм гузэвэгъуэм хэхуа ирихьэ-
лIэ къыхэкIмэ, абы зэрыдэ Iэ-
пы къуфынур, мыпхуэдиз лэ-
жьыгъэ зэтхьэлIа жэрдэмыр 
дэтхэнэми къещхьэпэну», – 
жиIащ Мокаев Тенджыз.

Апхуэдэу ЩIалэгъуалэ ха-
сэм  къыхигъэщащ къэпщы тэ-
ныгъэхэм пхыкIа ныбжьы щIэ-
хэм Къэбэрдей-Балъкъэ рым 
мафIэс къэмыгъэ хъу ным кIэ и 
IуэхущIапIэм къыб   гъэдэкIыу 
цIыхум япэ дэIэ пыкъуныгъэр 
егъэгъуты нымкIэ курсхэр 
къызэры зэ ранэкIам, «Шына-
гъуэншагъэм и еджапIэр» 
къызэраухам щыхьэт техъуэ 
тхылъхэр иратыжынущ.

ЖыIэн хуейщ а жэрдэм щIа-
гъуэр илъэсий хъуауэ зэрыра-
гъэкIуэкIыр. Мы гъэм пэ хуэ-
щIэр къызэрагъэпэщащ 
 КъБР-м Курортхэмрэ туризм 
хуэIу хуэщIэхэмкIэ и минис-
терств эм, Къэбэрдей-Балъ-
къэрым мафIэс къэмыгъэ-
хъунымкIэ и IуэхущIапIэм, 
Урысей географие зэгухьэны-
гъэм и ГъэзэщIакIуэ гупым я 
нэIэ щIэту.

ТАБЫЩ Мурат.

Къэбэрдей-Балъкъэрым Егъэджэ ны-
гъэм рэ щIэныгъэмкIэ и министерствэм 
курыт еджапIэхэм щрагъэдж дерсхэмкIэ 
екIуэкIа зэхьэзэхуэхэм щытекIуахэмрэ 
къы щыхэжаныкIахэмрэ иджыблагъэ ща-
гъэфIэжащ.

ХАБЗЭ зэрыхъуащи, зэхьэзэ хуэ хэм я къэ-
ралпсо икIи щIыналъэ Iыхьэхэм, ап хуэдэу 
анэдэлъхубзэхэмкIэ хэгъэгупсо зэ пеуэ хэм зи 
зэфIэкIхэр лъагэу щызыгъэлъэгъуа еджа-
кIуэ хэмрэ ахэр зыгъэхьэзыра егъэджа кIуэ-
хэмрэ фIыщIэ тхылърэ ахъшэ саугъэткIэ я 
цIэ къраIуэ. Апхуэдэ гукъэкIыр, зэ ры гуры-
Iуэгъуэщи, хуэунэтIащ ныбжьы щIэхэм я 
щIэныгъэхэм хэгъэхъуэнымкIэ яIэ гукъы-
дэжыр нэхъ куу хъуным, я зэфIэкIыр лъагэ 
щIы нымкIэ щыIэ Iэмалхэр къахузэгъэ-
пэщыным, нэхъыщхьэращи, егъэджэныгъэ-
ми щIэныгъэми хухаш лъагъуэм зегъэубгъу-
ным. Апхуэдэу КъБР-м и Iэтащхьэм и сау-
гъэтыр мы гъэм хуагъэфэщащ ныбжьыщIэ 
50-м щIигъум. Iэтащхьэм и гулъытэ яхуещI 
еджакIуэхэр зыгъэхьэзыра егъэджакIуэхэми.

ГъэфIэж пшыхьым кърихьэлIащ КъБР-м 
егъэджэныгъэмрэ щIэныгъэмкIэ и министр 
Езауэ Анзор, КъБР-м и Парламентым и 
УнафэщIым и къуэдзэ Жанатаев Сэлим, 
 КъБР-м и егъэджэныгъэ IэнатIэм и лэжьа-
кIуэхэм я зэгухьэныгъэм и унафэщI Карныш 
Сергей сымэ.

«Хэгъэгупсо зэхьэзэхуэхэм щытекIуахэмрэ 
къыщыхэжаныкIахэмрэ къызэрымыкIуэу са-
щогуфIыкI, сыту жыпIэмэ ахэращ ди къэкIуэ-
нур зэпхар, ахэращ ди гугъапIэр. Къыхэз-
гъэщыну сыхуейт гушхуапIэ дизыгъэува ди 
сабийхэм я бжыгъэм илъэс къэс зэрыхэхъуэр 
– абыхэм я ехъулIэныгъэхэр къызэрыгуэкIыу 
пхужыIэнукъым. ЩIэныгъэхутэ лэжьыгъэм 
зезыт ныбжьыщIэхэр нэхъыбэ зэрыхъум и за-
къуэкъым Iуэхур здэщыIэр, атIэ къэхутакIуэ 
гуащIэ зиIэхэм я жьауэр егъэджэныгъэм 
зэрытридзэр, абыхэм я зэфIэкIым елъытауэ 
еджапIэр зэрылажьэ программэхэм зэрыза-
ужьыр къыхэгъэщыпхъэу къызолъытэ. Абы и 
лъэныкъуэкIэ урысейпсо зэхьэзэхуэхэм щы-
текIуэхэмрэ къыщыхэжаныкIхэмрэ я лъэны-
къуэкIэ Кавказ Ищхъэрэм ит щIыналъэхэм 
фIыуэ япэ дызэрищар къыхэгъэщыпхъэщ. 
Мыпхуэдэ зэфIэкIхэр зы махуэм нэрылъагъу 
хъуркъым. Абы щхьэкIэ мазэ бжыгъэкIэ, 
уеблэмэ илъэс бжыгъэкIэ улэжьэн, сабийхэм 
я зэхэщIыкIымрэ дуней лъагъукIэмрэ я зыу-
жьыпIэхэр къызэрыкIын папщIэ къару теб-
гъэкIуэдэн хуейщ. Дауи, а IэнатIэ хьэлъэр зи 
пщэ къыдэхуэр егъэджакIуэхэращ. Сыт хуэ-
диз Iуэху и пIэ ирагъэувэн хуейуэ абыхэм къа-
пэщымылъми, гурэ псэкIэ етауэ адэ-анэм 
дзыхь къыхуащIа сабийм долажьэ. ЕджакIуэр 
фIыуэ умылъагъумэ, абы гууз-лыуз хууи-
мыIэмэ, дауи, зыри къохъулIэнукъым, къохъу-
лIэнкIи Iэмал иIэкъым. Зи гур дунейм хузэIу-
ха, жраIэ псори зыпхъуатэ ныбжьыщIэм и 
хъуап сэхэм уапэджэжыныр, я лъэ щIэзы-
гъэкI жэрдэмрэ пэхуэщIэхэмкIэ гъуэгу еп-
тыныр зимыуасэ щыIэкъым. ЛъэныкъуитIыр 
– еджакIуэмрэ егъэджакIуэмрэ – зэдэ ла-
жьэкIэрэ къэхъуа Iуэхугъуэщ нобэ гъэфIэжыр 
зэтщIэкIри, нэхъри фефIэкIуэну, фи зэ-
фIэкIхэр лъагэ хъуну си гуапэщ», – жиIащ 
Езауэ Анзор пшыхьыр къыщызэIуихым.

Апхуэдэу министрым къыхигъэщащ мы-
гъэрей зэпеуэхэм къыщыхэжаныкIахэм анэ-
дэлъхубзэхэмкIэ, урысыбзэмрэ литературэм-
кIэ, есэпымрэ технологиемкIэ, дунейхэ гъуа-
зэмрэ биологиемкIэ, технологиемрэ гъуаз-
джэмкIэ зэфIэкIышхуэ къызэрагъэлъэгъуар.

«Дызытет дунейр апхуэдизкIэ цIыкIу хъуа-
щи, щIы хъурейм и зы къуапэм щыIэр на-
пIэзыпIэм адрей къуапэм щыIэм лъоIэс. Ар 

зи фIыгъэр, дауи, дунейпсо бэджыхъкIэ 
дызэджэ интернетращ. Шэч хэмылъу, ар 
къызэрыпхуэгъэIурыщIэ, щIыналъэмрэ жы-
лагъуэмрэ я зыужьыныгъэм зэрыпхутегъэ-
лажьэ хуэдизщ и щхьэпэ къызэрыкIуэнур, 
ауэ, хьэкъыр аращи, интернетым нэхъыбэу 
щызекIуэр лъэпкъышхуэхэм я бзэхэращ. Дэ 
дызыщыщ лъэпкъ мащIэхэм я бзэхэр абы 
нэхъ  мащIэIуэущ къызэрыщыгъэлъэгъуар. 
Ды зыхуэмысакъыжмэ, ди анэдэлъхубзэхэр         
я лъэкIыныгъэм кIэричурэ гуащIэмащIэ 
 хъу нырщ абы дызыхуишэнур. Арыххэуи, ин-
тернетыр ди бзэм и хъумэным тедгъэлэжьэну 
дыхуеймэ, къытщIэувэ щIалэгъуалэм ар 
фIыуэ ялъагъуу къэгъэтэджыныр япэ лъэба-
къуэу тчын хуейхэм ящыщу къызолъытэ. 
Анэб зэм хуэгумащIэ ныбжьыщIэм ар зыIэ-
щIигъэхунукъым, абыкIэ информацэ къи-
лъыхъуэнуи иужь итынущ. Мы гъэм екIуэкIа 
зэхьэзэхуэхэм къагъэлъэгъуащ анэдэлъхуб-
зэхэмкIэ зэфIэкI хъарзынэхэр зыбгъэдэлъ 
щIэблэ мымащIэ зэрыдиIэр. Мыгъэрей хэ-
гъэгупсо зэпеуэхэм хэта ныбжьыщIэхэм къа-
гъэлъэгъуащ тхэнымкIэ есэныгъэфIхэр 
зэраIэр, бзэ хабзэм ехьэлIа Iуэхугъуэ щхьэ-
хуэхэм мыбзаджэу зэрыхащIыкIыр. А лъэны-
къуэмкIэ егъэфIэкIуэн хуей Iуэхугъуэхэр мы-
мащIэу щыIэми, иджыпсту дыздынэса лъа-
гапIэхэми ущыгуфIыкI хъуну къызолъытэ. 
Зэи зыщыдгъэгъупщэ хъунукъым анэдэлъ-
хубзэхэм жьантIэр зэралъыгъэсыпхъэр», – 
жи Iащ министрым.

Урысейпсо зэхьэзэхуэхэм я къэралпсо 
Iыхьэм щытекIуа еджакIуэхэмрэ ахэр зыгъэ-
хьэзыра егъэджакIуэхэмрэ сом мин щэ ны-
къуэ-щэ ныкъуэ, къыщыхэжаныкIахэм мин 
тIощI-тIощIрэ тхурытхурэ иратынущ. Урысей-
псо зэхьэзэхуэхэм я щIыналъэ Iыхьэмрэ анэ-
дэлъхубзэхэмкIэ хэгъэгупсо зэпеуэхэмрэ япэ 
увыпIэ къыщызыхьа еджакIуэхэмрэ абыхэм я 
унэтIакIуэхэмрэ сом мин пщыкIутху-пщыкIут-
ху хуагъэфэщэнущ. Зэпеуэ зыбжанэм увыпIэ 
къыщызыхьа сабийм иратыну ахъшэ сау-
гъэтыр зэхалъхьауэ иратынущ.

Курыт еджапIэхэм щрагъэдж дерсхэмкIэ 
екIуэкIа зэхьэзэхуэхэм щытекIуахэмрэ къы-
щыхэжаныкIахэмрэ папщIэ КъБР-м и Iэта-
щхьэм и саугъэтыр 2021 гъэм ягъэувауэ щы-
тащ. Iэтащхьэм къищта унафэм къызэ-
рыхэщымкIэ, ар хуэунэтIащ еджакIуэхэмрэ 
курыт щIэныгъэ щрагъэгъуэт IуэхущIапIэхэм 
щылажьэ егъэджакIуэхэмрэ я зэфIэкIым хэ-
гъэгъуэн папщIэ къэрал дэIэпыкъуныгъэ 
етыным.

Бзэ зимыIэж лъэпкъыр лъэпкъыжкъым, 
жытIэ зэпытщ. Шэч хэлъкъым, къыддалъхуа 
анэбзэм и къэкIуэнум дропIейтей, ар жыла-
гъуэм щыщ дэтхэнэми ди зэхуэдэ хъугъуэ-
фIыгъуэу къыщытлъытэкIэ, и пщIэр къы-
зэрытIэтыным теухуауэ диIэ гумэщIыгъуэхэр, 
гупсысэхэр, Iуэху еплъыкIэхэр къыдоIуатэ, 
утыкум идмыгъэкIыу дытопсэлъыхь. Зэхьэ-
зэхуэхэм анэдэлъхубзэм ехьэлIа лэжьыгъэ-
хэр дагъуэншэу кърахьэлIащ, щыжаIэм деж 
умыгуфIэнкIэ Iэмал иIэкъым. Пэжщ, сыт 
хуэдэ ехъулIэныгъэри гухэхъуэщ, ауэ лъэп-
къыбзэм и цIэр къраIуэу, абыкIэ щIэныгъэ 
дахэ ягъэлъэгъуащ, щыжаIэкIэ гугъапIэхэр 
умыщIынкIэ Iэмал иIэкъым. Ди фIэщ мэхъу 
ди бзэм иIэ гулъытэр къызэрызэщIэужынур, 
абы и лъэныкъуэкIэ зыщымысхьыжу  IэнатIэм 
пэрыт ди егъэджакIуэхэм я лъэр щIэ зыгъэкI 
Iуэхугъуэ куэдкIэ къэралми жылагъуэ ми къы-
халъхьэну. Хэгъэгупсо зэпеуэхэм щы те-
кIуахэмрэ къыщыхэжаныкIахэмрэ я къарур 
нэхъыбэ хъуну, анэдэлъхубзэхэм я IэфIагъ-
дахагъ псори дунеишхуэм хэIущIыIу зэра-
щIын зэфIэкI къакъуэкIыну ди гуапэщ.

ШУРДЫМ Динэ.

Бадзэуэгъуэм и 15 - 17-хэм Шэшэн Республикэм щекIуэ-
кIынущ илъэс къэс зэхашэну зэрызэгурыIуа Кавказ ин-
вестицэ зэхуэсыр. Мы гъэм ар етIуанэу щытынущ. Япэр 
Минводы къалэм нэгъабэ щрагъэкIуэкIащ. 

ИДЖЫРЕЙ инвестицэ зэхуэсым, «Кавказышхуэ – тен-
джызым къыщыщIэдзауэ тенджызым нэсыхукIэ» зыфIа-
щам щытепсэлъыхьынущ Кавказ Ищхъэрэм, Урысей Ип-
щэм, СНГ-м хэт къэралхэмрэ Каспийм, тенджыз ФIыцIэм я 
Iуфэм къыIус хэкухэмрэ я инвестицэ зэфIэкIхэр зыхуэдэмрэ 
абыхэм зегъэужьынымкIэ щыIэ Iэмалхэмрэ. Апхуэдэуи зэха-
гъэувэнущ щIалэгъуалэмрэ лъэпкъ щэнхабзэмрэ хуэунэтIа 
программэшхуэхэр.

Зэхуэсым щагъэлъэпIэнущ икIи саугъэтхэр иратынущ Уры-
сей Федерацэм и щIыналъэхэм инвестицэм зыщегъэу-
жьыным, экономикэр къыщыIэтыным хуэгъэпса, къэрал 
мыхьэнэ зиIэ пэхуэщIэхэр къыхэзылъхьа IуэхущIапIэхэмрэ 
хэлIыфIыхьа цIыхухэмрэ.

Къэбэрдей-Балъкъэрым абы щигъэлъэгъуэнущ республи-
кэм и инвестицэ зэфIэкIхэмрэ экономикэм зэрызиужь щIы-
кIэмрэ яхуэгъэпса стенд щхьэхуэр. А махуэхэм ди щIына-
лъэм и мэкъумэш, промышленнэ IуэхущIапIэу 18-м я продук-
цэхэр зэхуэсым кърихьэлIахэм я пащхьэ иралъхьэнущ. 
Абыхэм яхэтщ «Терекалмаз», «Эрпак», «Гипсолит», «Шэ-
джэм-Агро» IуэхущIапIэхэр, «Жако», «Налшык-IэфIыкIэ» 
фабрикэхэр, «Фрукт-Трейд» пхъэщхьэмыщхьэ хъумапIэр, 
нэгъуэщIхэри.

Апхуэдэуи бжыгъэр я лъабжьэу инвестицэ зэхуэсым утыку 
къыщрахьэнущ республикэм и экономикэр ипэкIэ зы-
гъэкIуэтэну къалъытэ Iуэхугъуэхэм хыхьэ пэхуэщIэхэр: 
пхъэщхьэмыщхьэхэр къыщагъэхъу теплицэ комплексхэр, 
илъэс хъурейкIэ лажьэ «Iуащхьэмахуэ» турист-рекреацэ 
комплексыр, Тырныауз къалэм вольфрамрэ молибденрэ 
къыщыщIах комбинатыр, Налшык къалэм и «Мей», 
 «КъуэкIыпIэ» хьэблэщIэхэр зэIузэпэщу къещIэкIыным 
теухуа хэр, ИТ-парк Налшык къыщызэIухыныр.

Республикэм и стендым деж лэжьыгъэ и пIалъэкIэ зэхъуэ-
жэным теухуа зэIущIэхэр щрагъэкIуэкIынущ, зэгурыIуэны-
гъэхэр щызэращIылIэнущ, щэнхабзэ Iуэхугъуэхэри щызэха-
шэнущ, абы нэмыщI, «стIол хъурейхэм», н.къ. ди лIыкIуэхэр 
хэтынущ.

ХЬЭЩЫКЪУЕЙ Олег.

«Лъакъуэрыгъажэм и ма-
хуэ» зыфIащар гъэлъэ-
пIэныр къы щIыхалъхьар 
узын шагъэм телажьэ гъащIэ 
ехьэ кIын зэрыхуейм цIыху-
хэр ирагъэгупсысын па-
пщIэщ. 

И гъэлъэпIэкIэр къэрал псо-
ми щызэхуэдэщ: къалэш хуэ-
хэм лъакъуэрыгъажэ зэмы-
лIэужьыгъуэхэр щагъэлъа-
гъуэ утыкухэр къыщызэIуах, 
зэ дэжэ зэмылIэужьыгъуэхэр 
щрагъэкIуэкI, зекIуапIэхэм 
гуп -гупурэ щызэхуос, зэхьэ зэ-
хуэ-зэпеуэхэр къыщызэра-
гъэпэщ, текIуахэм гукъинэж 
тыгъэхэр ират.

ЗыгъэлъапIэхэр мы махуэм, 
бадзэуэгъуэм и 3-м, автомо-
биль итIысхьэркъым. Апхуэдэ 
зызэтеIыгъэкIэм кърикIуэу, 
Москва къалэ и закъуэ узын-
шагъэм хуэмыщхьэпэу хьэ-
уам  хаутIыпщхьэ гъуэзхэм 
зэуэ тонни 2,7-м нэблагъэ щы-
кIэроху.

Европэм щыIэ къэралхэм 
ящыщу лъакъуэрыгъажэр 
 нэхъыбэ дыдэу къэзыгъэсэ бэ-
пыр Нидерланды жыхуаIэ 
 хэгъэгурщ. Зи гугъу тщIы 
 махуэм и мызакъуэу, адрей 
махуэшхуэхэми лъакъуэры- 
гъажэкIэ къыщызыжыхьын 
зыфIэфIхэр мы къэралым и 
къалэхэмрэ къуажэхэмрэ 
ямы лейуэ гупышхуэ щызэро-
гъэхъур, Iэгъуэблагъэр къызэ-
хажыхь. ЗэрыгурыIуэгъуэщи, 
Нидерландым щыкуэдщ лъа-
къуэрыгъажэкIэ къыщыб-
жыхьыфын лъагъуэхэри, ахэр 
здэбгъэувын щIыпIэхэри, езы 
«шухэм» зыщагъэпсэхуфын 
тэхъуанэхэри.

Велотуризмым 
ехьэлIауэ

ЗэрагъэунэхуамкIэ, лъа-
къуэрыгъажэкIэ зекIуэ гъуэ-
гуанэ техьэныр, «велотуризм» 
жыхуаIэр, нэ щIэщыгъуэкIэ 
дунейр уэзыгъэлъагъу, узы-
щIэзыгъэгупсысыж, зозыгъэ-
гъэпсэху, уи псэм нэхур хэзы-
гъапсэ, махуэ къэс къыбдэ-
гъуэгурыкIуэ «къызэрыгуэкI» 
ду нейм ухэзыш Iэмал нэ-
хъыфIхэм икIи нэхъ зэгъхэм 
ящыщ зыщ. КъинэмыщIауэ, 
абы хузэфIокI, лъэсу щIэх зэ-
щIумыгъэхьэфын, автома-
шинэкIи уздынэмысыфын 
щIы пIэ телъыджэхэр къуи-
гъэп лъыхьын. 

Уегупсыс зэрыхъунумкIи, и 
гъущIышым фIэкIа зыщыгу-
гъын имыIэу, зызрипщытами 
хуэмыхьэзырыщэу, здынэсы-
ну и нэ къызыхуикI щIыпIэхэм 
абы ипэкIэ зэи щымыIауэ, зи 
гугъу тщIы гъуэгуанэм хуэ дэ-
хэм и закъуэ техьэну тегушхуа 
цIыхум гуфI кIуэцIылъу, зи 
яужь ихьа Iуэхум итхьэкъуауэ, 
нэгъуэщI-къинэмыщIхэмкIи 
гупсысапIэ зримытыжу щы-
тын хуейщ.

Щхьэусыгъуэ 25-м 
къыхэкIыу

ЩIэныгъэлIхэм лъакъуэры-
гъажэкIэ къэбжыхьын щIы-
хуейм щхьэусыгъуэ 25 къы-

IэнатIэр йофIакIуэ

УФ-м и Правительствэм и 
УнафэщIым и къуэдзэ Голи-
ковэ Татьянэ «Узыншагъэр 
хъумэнымкIэ технологие-
щIэхэр» лъэпкъ проектым 
теухуауэ екIуэкIа зэIущIэм 
щыжиIащ Урысейм щащэ 
хущхъуэхэм я процент 63-р 
къэралым къызэрыщыщIа-
гъэкIыр. Абы и псалъэхэм 
къызэрыхэщамкIэ, а Iуэхум 
хэкум зэрызыщрагъэужьам 
и фIыгъэкIэ хамэ къэралхэм 
кърашхэр проценти 4,5-кIэ 
нэхъ мащIэ хъуащ икIи я уа-
сэхэри нэхъ егъэзыраб-
гъущ. 

А унэтIыныгъэр адэкIи зэ-
регъэфIэкIуапхъэр къигъэ-
лъэгъуащ УФ-м и Правите-
льствэм и УнафэщI Мишустин 
Михаили. «Iэмал имыIэу 
цIыхухэр зыхуэныкъуэ хущ-
хъуэу къэралым къыщыщIа-
гъэкIхэм я бжыгъэм процент 
90-кIэ, медицинэ хьэпшып хэм 
процент 40-кIэ хэдгъэ хъуэ ну 
ди мурадщ», - жиIащ абы.

Языныкъуэ хамэ къэралхэм 
Урысейм къыхуаIэ хъуа щы-

хуагъуэтащ.
Япэр - цIыхур нэхъ IэфIу 

зэригъэжейрщ.
ЕтIуанэр – шхалъэр нэ-

хъыфIу зэригъэлажьэрщ.
Ещанэр – цIыхур нэхъ бэшэч 

зэрищIырщ.
ЕплIанэр – цIыхум лы лей 

къы зэрыримыгъащтэрщ.
Етхуанэр – Iэпкълъэпкъым 

лъыр нэхъ псынщIэу къызэ-
рыщ рихуэкIым къыхэкIыу, 
къэзыжыхьым и фэр нэхъ да-
хэ зэрыхъурщ. 

Еханэр – Iэпкълъэпкъыр 
нэхъ  зэрыубыдаи къарууфIи 
зэрищIырщ.

Ебланэр – ищхьэкIи зэры-
щыжытIащи, нэщхъыфIагъи 
нэжэгужагъи къыпхилъхьэжу, 
гупсысэ лейхэр «зэрыпIэпи-
гъэхурщ». 

Еянэр – гъащIэм зыщрихьэ-
лIэ гугъуехьхэм игъэпIейтея 
псантхуэр и пIэ иригъэтIысхьэ-
жу гукъыдэжи къызэрыпхилъ-
хьэжырщ.

Ебгъуанэр – цIыхум и акъы-
лыр нэхъ псынщIэу зэригъэ-
ла жьэрщ, лъым къыщи-
жыхькIэ Iэпкълъэпкъыр нэхъ 
псынщIэу зэригъэкъаб зэм, 
зэрилъэсым къыхэкIыу.

ЕпщIанэр – гуми лъынт-
хуэхэми я лэжьэкIэр зэрызэт-
риухуэрщ.

ЕпщыкIузанэр – тхьэмбыл-
хэр нэхъ псынщIэу зэригъэла-
жьэм къыхэкIыу, лъышэм 
(кис лородым) щхьэкIуцIри 
Iэп къ лъэпкъым адрей и Iыхьэ-
хэри нэхъыфIу зэригъэн-
щIырщ.

ЕпщыкIутIанэр – гум и 
къеуэ кIэр зэщIэкъуаи зэ-
гъэкIуаи зэрищIырщ. 

ЕпщыкIущанэр – лъынт-
хуэшхуэхэр нэхъ къабзэ зэ-

рищIым къыхэкIыу, лъыр зы 
щIыпIи къызэрыщызэтемыу-
выIэрщ. 

ЕпщыкIуплIанэр – тхьэм-
былхэм, я зэфIэкIым хигъа-
хъуэу, я лэжьыгъэр зэрызэтри-
ухуэрщ. 

ЕпщыкIутхуанэр – лъакъуэ-
рыгъажэ къэжыхьыкIэм нэхэр 
нэхъ жан зэрищIырщ.  

ЕпщыкIуханэр – Iэпкъ-
лъэпкъыр зэрипсыхьым къы-
хэ  кIыу, пыхусыху узыфэхэри 
зэрыIуигъэкIуэтырщ.

ЕпщыкIубланэр – цIыхум зэ-
рызиIыгъ-зэрызигъазэри нэ-
хъ зэщIэкъуа зэрищIырщ.

ЕпщыкIуиянэр – гъуэгум 
текIуадэ зэманыр зэригъэма-
щIэрщ, лъакъуэрыгъажэ лъа-
гъуэр узэрыхуейуэ зэрыпхухэ-
шым къыхэкIыу. 

ЕпщыкIубгъуанэр – зде-
пхулIэн-здэбгъэувын и лъэны-
къуэкIи узэригъэтыншырщ. 

ЕтIощIанэр – къызэбнэкI 
 гъуэгуанэм ахъшэ нэхъ мащIэ 
зэрытрыуигъэкIуадэрщ. 

ТIощIрэ езанэр – узынша-
гъэ къэзышэ гъащIэм сабий-
хэр (лъакъуэрыгъажэ цIыкIу-
хэм щыбгъэшэскIэ) зэрыхуеб-
гъасэрщ. 

ТIощIрэ етIуанэр - щIалэ-
гъуа лэм щапхъэ зэребгъэ-
лъагъуфырщ.

ТIощIрэ ещанэр – къызэ дэ-
жэхэр зэрызэкъуигъэувэр щ. 

ТIощIрэ еплIанэр – унагъуэм  
щыщхэр, «щызэдэ шэскIэ», 
нэхъ гъунэгъу зэрызэхуи-
щIырщ.

ТIощIрэ етхуанэр – ныбжьэ-
гъущIэхэмкIи укъызэрызэри-
гъэпэщырщ. 

КЪУМАХУЭ Аслъэн.

тыкIэм ижь къыщIеху меди-
цинэми. УФ-м Узыншагъэр 
 хъумэнымкIэ и министерст-
вэм и он колог Карпин Андрей 
къызэрилъытэмкIэ, щIэны-
гъэмрэ медицинэмрэ ду-
нейпсо политикэм епхауэ щы-
тын хуейкъым икIи а унэтIыны-
гъэмкIэ къэралхэм яку дэлъ 
зэпыщIэныгъэхэр къызэ ры-
тIасхъэр къезэгъыркъым. 
«Ап хуэдэ зэхущытыкIэхэм ди 
къэралыр Iуэхушхуэ куэдым 
тригъэгушхуащ, абыхэм 
ящыщщ хущхъуэ къыщIэгъэ-
кIынри. Зэманым къигъэлъэ-
гъуащ а IэнатIэми ехъулIэны-
гъэ хъарзынэхэр зэры  щызэд-
гъэхъулIэфар икIи адэкIи 
зэрызыдужьыным дыхущIэ-
къупхъэщ», - жиIащ абы.

Я еплъыкIэхэр 
зэщхьэщокI

Дунейпсо зэхущыты кIэ-
хэм кIэ европей советым 
ири гъэкIуэкIа къэху тэны-
гъэ хэм къызэрагъэлъа-
гъуэмкIэ, Европэм щып сэу-
хэм я нэхъыбэм Урысеймрэ 
Украинэмрэ я зэныкъуэ-
къум  Киев текIуэныгъэ къы-
щи хьы ным шэч къытрахьэу 
хущытщ. 

ЩIэупщIэныгъэм хэтахэм я 

Iыхьэ щанэм къалъытэ а зэ-
ны къуэкъур зэпсэлъэныгъэ-
кIэ зэфIахыну, процент 31-м 
къагъэлъэгъуащ зэпэщIэ ты-
ныгъэр Урысейм и текIуэ ны-
гъэ кIэ иухынкIэ фIэщхъуны-
гъэ нэхъыбэ зэрыщыIэр. Ап-
хуэдэуи Евросоюзым хыхьэ 
къэрал куэд Украинэм и зы-
хъу мэжыныгъэм трагъэкIу-
адэ м  ылъкум хэгъэхъуэным-
кIэ арэзыкъым. 

Украинэр Европэ зэгухьэ-
ныгъэм хэгъэхьэнымкIэ а 
къэ рал хэм щыпсэухэм я 
еплъы кIэри хэпщIыкIыу зэщ-
хьэщокI. Iуэхум и телъхьэщ 
Португалиер, Эстониер, Шве-
циер, Польшэр. АбыкIэ арэ-
зыкъым Германиер (54%), 
Болгариер (50%), Чехиер 
(48%), Франджыр (40%), 
Алы  джыр (39), Италиер (38). 
Абыхэм къызэралъытэмкIэ, 
Ук раинэр Евросоюзым хы-
хьэмэ, коррупцэм хэхъуэнущ, 
зэгухьэныгъэм и шынагъуэн-
шагъэми зэран хуэхъунущ.

Бадзэуэгъуэм и 4,
махуэку

Кооперативхэм я дунейпсо 
махуэщ

1766 гъэм къалъхуащ убых-
хэм я дзэпщ цIэрыIуэу щыта, 
Кавказ зауэм и лIыхъужь 

Бэрзэдж Дэгумыкъуэ Хьэ-
жы-Исмэхьил.

1920 гъэм къалъхуащ Совет 
Союзым и ЛIыхъужь Къардэн 
Къэбард.

1967 гъэм къалъхуащ теле-
журналист Жэман Мадинэ.

1975 гъэм къалъхуащ ду-
нейм бэнэкIэ хуитымкIэ и 
чемпион Бажэ Заудин.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
пшэр техьэ-текIыу щыщыты-
нущ.  Хуабэр махуэм   градус 
25 – 27-рэ, жэщым градус 18 
щыхъунущ.

Бадзэуэгъуэм и 5,
мэрем

Лэжьэрейм и дунейпсо ма-
хуэщ

1957 гъэм Налшык Ле-
ниным и фэеплъ къыщызэ-
Iуахащ.

1663 гъэм къалъхуащ Къэ-
бэрдейм и пщы уэлий, Къэн-
жал зауэм текIуэныгъэр къы-
щызыхьа адыгэдзэм и пашэу 
щыта ХьэтIохъущокъуэ Кур-
гъуо къуэ.

1900 гъэм къалъхуащ шэр-
джэс тхакIуэ Абыкъу Хъа-
лид.

1930 гъэм къалъхуащ фило-
логие щIэныгъэхэмкIэ док-
тор, ЩIДАА-м и академик 
Апажэ Мухьэмэд.

1941 гъэм къалъхуащ меди-
цинэ щIэныгъэхэмкIэ доктор, 
ЩIДАА-м и академик Даут 
Юрэ.

1946 гъэм къалъхуащ КъБР-м 
щIыхь зиIэ и юрист, СССР-м 
спортымкIэ щIыхь зиIэ и мас-
тер Алий Сулеймэн.

1963 гъэм къалъхуащ 
КъШР-м и ЦIыхубэ Зэхуэсым 
и депутат, «Абазашта» газе-
тым и редактор нэхъыщхьэ, 
КъШР-м щIыхь зиIэ и журна-
лист Къул Фирдаус. 

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уэфIу щыщытынущ.  Хуабэр 
махуэм   градус 27 – 31-рэ, 
жэщым градус 18 щыхъунущ.

Махуэгъэпс



Дэ къытхуатх

ПлIанэпэр зыгъэхьэзырар
 ЧЭРИМ Марианнэщ. 

Сыт Украинэм зауэр 
щIимыгъэувыIэр?

Тхылъ емыджэр 
ныбжьэгъу хъуну?

Хунзхэр илъэсищэкIэ мэпсэу

Музейхэм 
зрагъэубгъу

Гималай къуршхэм, Индиемрэ Па-
кистанымрэ я зэхуакум дэлъ щIы-
пIэм лъэпкъ гуэр щыIэу жаIэ, я 
цIыхухэр ику иту зэрыпсэу ныб-
жьыр илъэси 150-м нэсу. 

ГЪАЩIЭ къызэрыгуэкI, гупсэхугъуэ, 
зэхущытыкIэ узыншэ – а псори «хунз» 
лъэпкъым щыщхэм я дуней тетыкIэм 
къыдэкIуэ насыпщ. И щхьэусыгъуэу 
къалъытэри шхын къыхэхыкIэ зэра-
щIэмрэ сэбэп зыхэмылъ Iуэху зэры-
хэмыхьэмрэщ. 

Кашмирым и ищхъэрэм хуэзэ щIы-
налъэм щыпсэу хунзхэр псори зэхэту 
цIыху мин пщIы бжыгъэщ зэрыхъур. Я 
анэдэлъхубзэр – «бурушаски» жы-
хуаIэ, езы дыдэхэм тхэкIэрэ еджэкIэрэ 
щIагъуэу зэрамыщIэ бзэрщ. Псымрэ 
пхъэмрэ къазэремэщIэкIыр, къур-
шым зэрисыр, щIыпIэр бгылъэу, мывэ 
хэзу зэрыщытыр, хьэуам и хуабагъри 
арэзы узыщI лъагагъым зэрынэ мы-
сыр, дауи, узэхъуэпсэн гуэру щыт-
къым. Ауэ а псоми зи гугъу тщIы щIы-
пIэм щыпсэу цIыхухэр бэшэч, пкъы 
быдэ, псэ хьэлэл яищIащ. Пэж-тIэ 
ахэр илъэсищэм щIигъукIэ зэрыпсэур? 

Уз жыхуаIэр зымыщIэ хунзхэм я 
цIыху балигъхэм илъэс 40 щрикъум 
дежи ныбжьыщIафэ ятетщ. СытынкIэ 
хъуну ар къызыхэкIыр? Япэрауэ, ерыс-
къырщ, ар егъэлеякъым. ЕтIуанэрауэ, 
я нэхъыбэр зэрымуслъымэным къы-
хэкIыу, щIэх-щIэхурэ зэрыхэнэщIыкIри 
Iуэхум щыщщ. Нэхъыбэу яшхыр ха-
дэхэкIхэмрэ пхъэщхьэмыщхьэ хэм-
рэщ. Мы щIыпIэр хуэрэджэ IэфIкIэ 
цIэрыIуэщ, ар ягъэгъури, щIымахуэ 
шхыну зэрахьэ. Апхуэдэ ерыскъым 
хунзхэр бэшэч йохъукIри, бгым дэ-
кIуеинри, зекIуэ жыжьэ лъэсу кIуэнри 
 къехьэлъэкIыркъым. 

Ику ит ныбжьу къалъытэр илъэси 
120-рэщ, цIыху щхьэхуэхэр илъэси 
160-рэ хъуауэ дунейм йохыж, жьы-

«Тхылъ еджэн хьэл зимыIэ цIыхур 
гупсысэркъым, гупсысэкIэ ищIэркъым, 
- апхуэдэу къыщIедзэ мэкъуауэгъуэм и 
24-м зи илъэс 70-р зыгъэлъэпIа иджырей 
урыс тхакIуэ, филологиемкIэ профес-
сор Жаринов Евгений. – Иужьрей илъэс 
50-м зы тхылъ къызэрызэгуимыхар 
къы   зэрызгурыIуэу, си «ныбжьэгъу» 
куэ  дым япэIэщIэ зысщIащ абы къы хэ-
кIыу. Ахэр акъылкъым зэрыпсэур, къе-
жьэ хьэлым зыдрагъэкIуу аркъудейщ, 
адрейхэм яхэгъуэщэн папщIэ. «Иджып-  
с ту цIыхухэр мыпхуэдэу щытщи, сэри 
ап хуэдэу сыщытынщ», - аращ и акъылым 
зэригъэзахуэр». 

ЖАРИНОВЫР зытепсэлъыхьыр кIуэры-
кIуэм утету къыбгурыIуэн гупсысэхэм зэ-
ращымыщыр плъагъу пэтми, нэхъы-
жьыIуэхэр къэгъэнауэ, абы щIэдэIу щIалэ-
гъуалэм я бжыгъэр куэд дыдэщ. ЩIэны-
гъэлIым нэхъ игу къеуэхэм язщ «тхылъ 
цивилизацэ» хужаIэу, цIыхур зыщIа-
пIыкIыу щыта дуней купщIафIэр нэрылъа-
гъуу зэрыкIуэдыжыр.

«Тхылъым къигъэщIа дунейр ды-
кIэлъыIэбэурэ мэкIуэдыж. Курыт лIэщIы-
гъуэхэм зэрыщытам ещхьу, унэр зэра-
гъэщIэращIэ хьэпшыпу къонэ тхылъхэр. 
Ауэ цIыхум еджэн хущыгъэтынукъым, 
сыту жыпIэмэ, дунейм щекIуэкIыр къы-
гурыIуэн папщIэ, абы къыщыхъухэм гу лъ-
имытэу хъунукъым. Сэ зи гугъу сщIыр ар 
зэджэм и кууагъымрэ тхылъым къриджы-
кIам и гъащIэр зэрызэригъэзахуэмрэщ. 
Ди жагъуэ зэрыхъущи, тхылъ купщ Iэн-
шэхэр, узэреджэу пщыгъупщэж Iэдакъэ-
щIэкIхэр нэхъыбэ хъуащ. Абы къыхэкIыу, 
тхэнкIэ ерыщ псоми «гений» фIащ. ТхэкIэ, 
еджэкIэ зыщIэр «тхакIуэщ» ди зэманым. 
Тхылъхэм я жинтхэмрэ я теплъэмрэ за-
хъуэж. Ахэр кIуэ пэтми нэхъыбэу бжыгъэр 
зи тегъэщIапIэ Iэмэпсымэхэм ирагъэзэ-
гъэнущ. ТхылъымпIэм тедза езы тхылъ 
ды дэхэр ахъшэ зи куэдхэм къащэхунущ, 
губзыгъафэ къатеуэу я хьэщIэхэм хуа-
гъэпIиин папщIэ». 

ИгъащIэ лъандэми тхылъ еджэныр куэ-
дым яхузэфIэкIыу щытакъым, Жарино-
вым зэрыжиIэмкIэ. ЦIыху щхьэхуэр тхылъ 
щIемыджэфыр абы зэрыцIыкIурэ ирагъа-
сэркъыми аращ. «Мыр сшхымэ, мор тес-
шхыхьыжынщ» гупсысэкIэ зиIэ цIыхум 
тхылъ уемыджэу щIэмыхъунур къыгурыб-
гъэIуэжыфынукъым, балигъ хъуа нэужь. 
Абы дежкIэ еджэныр хьэзаб гуащIэм и 
нэщэнэщ. ЗанщIэу фейдэ къызыпэмыкIуэ 
Iуэхум гугъу зыщIыдебгъэхьынур хузэгъэ-
захуэркъым. 

«Литературэм и мыхьэнэр фIэкIуэда-
къым, - жеIэ щIэныгъэлIым. - ИтIанэ щIэ-
ныгъэм теухуамрэ «художественнэ» жы-
хуэтIэмрэ зэдэмыгъуэгурыкIуэу хъуну-
къым. Япэрейм тхыдэм, щэнхабзэм, щIэ-
ныгъэм епхауэ зэбгъэщIэну узыхуей гуэр 
къыбох. Нэрымылъагъуу тхэлъ ди зэ-
хэщIыкIым лъэIэс адрейми и мыхьэнэр 
абрагъуэщ». 

Жариновыр Зыуэ щыт къэрал къэп щы-
тэныгъэм (ЕГЭ) и бийхэм язщ. ЕджакIуэхэм 
хуагъэув нагъыщэхэм мыпэж куэд къы-
зэрыхэхуэр къэпщытэныгъэм Iулъхьэшхуэ 

«Викиликс» хъыбарыбэ хэщIапIэр къызэзыгъэпэща 
Ассанж Джулиан «Белмарш» тутнакъэщым къикIыжри, 
езыр къыщалъхуа Австралием кIуэжащ. Дауэ яутIыпщы-
жа илъэс бжыгъэ хъуауэ яIыгъ, ныкъуэдыкъуэ ящIыным 
нэса щIалэ хейр? 

ТУТНАКЪХЭР ткIийуэ щаIыгъ лIэужьыгъуэм хеубыдэ 
щIалэр щаIыгъа, Великобританием и «Белмарш»-р. Абы и 
блын зэхуакум журналист цIэрыIуэм щигъэкIуащ махуэ 
1901-рэ, псори зэхэту илъэс 14. Ассанж и иужьрей судыр 
Мариан хытIыгухэм яз Сайпан зи цIэм щекIуэкIащ мэ-
къуауэгъуэм и 24-м. ЦIыхухэм ялъэгъуащ хуит хъужа щIа-
лэр Австралием кIуэ кхъухьлъатэм зэритIысхьэр. 

«Ассанж ягъэтIысын папщIэ, абы и лекцэхэм я зым, япэ 
сатырым бостей плъыжь зыщыгъ хъыджэбз дахэ къытра-
гъэтIысхьэри, абы зыкъыкIэрищIэщ, иужькIэ екъуэншэкIа 
хуэдэу утыкум къилъадэри, апхуэдэ IэмалкIэщ ягъэтIысауэ 
зэрыщытар», - етх политолг Марков Сергей. 

«Щэхуу къэнапхъэ хъыбархэр зэрызэбгритыкIам къы-
хэкIыу» - аращ фIащар щIалэр зэрагъэтIыса щхьэусыгъуэ 
нэхъ иным. Псалъэм папщIэ, сыт хуэдэ? 2010 гъэм США-м 
и дзэм щыщ жьыхулъатитI Багдад щхьэщыхьэри, зэуэн 
Iуэхуи зезымыхуэ, Iэщи зымыIыгъ цIыху мамырхэм яхэуауэ 
щытащ. А видеор «КIуэрыкIуэм тету яукIахэр» фIищри зэб-
гритыкIат Ассанж. ХэкIуэдахэм Иракым щыщхэм я гъусэу 
уэрамым дэта американ журналиститI яхэтауэ къыщIэкIащ. 
НэгъуэщIу жыпIэмэ, армырами лей зехьэнкIэ хуит сыт щы-
гъуи зызыщыIыж Америкэм и журналистхэр зэриукIыжар 
сэтейм къытехьауэ щытащ Ассанж и фIыгъэкIэ. 

Апхуэдэ дыдэу дунейпсо цIыхубэр къигъэуIэбжьат Джу-
лиан Афганистаным щекIуэкI Iуэхугъуэ мыхъумыщIэхэр 
къызэрыщIигъэщами. 2010 гъэм американыдзэр афган 
мамыр цIыхубэм 144-рэ ебгъэрыкIуауэ щытащ, езыхэм я 
цIыхухэр абдежми щаIэщIэукIэжат, щIэпхъаджащIэхэм я 
тепщэ гуэр Iуахыну хэтрэ пэт. 

Ассанж нэхъ къыхуэмыгъуа дыдэу щытар США-м прези-
дент хэхыныгъэхэр щыщекIуэкIым, Клинтон Хилларирэ 
абы зыдигъэIэпыкъуа Подестэ Джонрэ я зэхуэтхэны-
гъэхэмрэ абыхэм ядернэ Iэщэм епхауэ яIа зэгурыIуэны-
гъэхэмрэ къызэригъэнэIуарт, псапэхуэщIэ хуэдэу зэIэпаха 
мылъкури сэтей къищIауэ щытащ. 

Фигу къэдгъэкIыжынщи, Ассанж зы гъащIэкIэ пхуэмып-
шыныну тутнакъ тезыр (илъэси 175-рэ) къытралъхьа нэужь, 
Эквадорым и посольствэу Лондон щыIэм 2012 гъэм щтапIэ 
щихьауэ щытащ. «Лей зэрызэрихьамкIэ» хэзыгъэзыхьыр 
Швециерт. 20I9 гъэм Эквадорым и псалъэр ихъуэжри, жур-
налистым кIуапIэ къыщыхуэмынэм, Инджылызым и 
хьэпсым ирадзат, США-м щашэну махуэм пэплъэу. 

«Ассанж Джулиан къыщыщIам КъухьэпIэм и демок-
ратием  и напэр трихащ», - жиIауэ щытащ мы Iуэхум теу-
хуауэ Урысейм хамэ къэрал IуэхухэмкIэ и министр Лавров 
Сергей. 

 Иджыпстурей IуэхукIэ, Ассанж США-м юстицэмкIэ и ми-
нистерствэм хигъэзыхьри, наIуэ къэпщI мыхъуну хъыбар 
утыку къызэрырихьамкIэ зыкъиумысащ, адрей къытра-
мыдзахэр тригъэкIыжыну псалъэ Iахащ. ИтIанэ илъэситху 
къытралъхьэ хуэдэу унафэ къащтэри, ар илъэс бжыгъэ 
зэрыщысам хагъэкIыжащ. ИужькIэ IэгуауэшхуэкIэ ира-
гъэжьэжри, Канберрэ, Австралием лъэтэжащ. Джулиан и 
уэчылым зэрыжиIэмкIэ, Ассанж лэжьэну хуитщ, ауэ  США-м 
ихьэн папщIэ, хуитыныгъэ щхьэхуэ къыIихын хуейщ. 

зэ рыщызекIуэм и щыхьэтщ, ар зэреплъым-
кIэ. «Дауэ Кавказым къикIа, урысыбзэкIэ 
да хэ-дахэу мыпсэлъэф, заявленэ къудей 
щы уагъэншэу зымытхыф сабийхэм ЕГЭ-
м кIэ нагъыщэшхуэхэр къызэрахьыр? 
 ЕГЭ-м узыщыгуфIыкIын зыри хэткъым. 
Ма тематикэмрэ физикэмкIэ зыгуэр хэлъ-
ми сщIэркъым, ауэ урысыбзэмрэ литера-
турэмрэ иригъэфIакIуэу зыри хэмылъу 
аращ. Псом нэхърэ нэхъыщхьэращи, 
 ЕГЭ-м тхылъ уеджэныр мыIэмалыншэу 
егъэув. Тхыгъэм щекIуэкIыр кIэщIу жы-
пIэж мэ зэ фIэкIащ. ЛитературэмкIэ щIэны-
гъэ зэгъэгъуэтын зэрыхуей Iуэхур псалъэ-
зэблэдз пщIыжым ещхь хъуащ. Ар щы уа-
гъэ егъэлеящ, апхуэдэу тхылъым ухущыт 
хъунукъым. Си щхьэкIэ ЕГЭ-р щат зэ ма-
ным си ныбжьыщIэгъуэр ирихьэлIамэ, зэи 
филолог сыхъунутэкъым. Дэри къыд-
деджащ я цIыхугъэхэм къыщIагъэ тIысхьа, 
зи адэ-анэм къадыгъуа мылъкур  IулъхьэкIэ 
ягъэкIуэдыжурэ диплом къэ  зыхьхэр. Ауэ 
сэ еджэнкIэ зызгъэнщIыртэ къым, си ныб-
жьэгъухэм я нэхъыбэри я псэм фIэфIу 
еджэрт. Школым дыщыщIэсам щыгъуи, 
гупсысэкIэм драгъасэрт. Тхылъхэм уемы-
джэмэ, сочиненэр пхуэтхынукъым къы-
джаIэрти, абы егупсысыжын хуейтэкъым, 
пэжти. Иджыпсту ахэри щы Iэж къым». 

«Уи гум илъыр тхылъымпIэм къы щы-
пIуэтэфыныр насыпышхуэщ, - и гупсысэм 
зрегъэужь профессорым. - ЕгъэджакIуэу 
сыщыщытам тэтэр щIалэ цIыкIу гуэр ез-
гъэджат. «ЩIыуэпсым нэхъыфI дыдэу щы-
слъагъу дурэш» сочиненэ итхын хуейти, 
 гугъу иримыгъэхьу зы мэскъал къыхэмынэ-
жауэ, гупсысэрт щIалэ цIыкIур. И унагъуэм 
зэрыщызэпсалъэр тэтэрыбзэ защIэти, 
уры сыбзэм и дахагъэр къиубыдыну хэтт. 
СочиненэкIэ фIэкIа, ухэтми дунейм щы-
жумыIэф къыпхуохуэ, ин ухъуху. Иджыпсту 
апхуэдэ сабийхэм щIеджэн щхьэусыгъуэр 
IэщIачащ». 

Гу зэрылъытэгъуафIэщи, Жариновым 
ныбжь зиIэ дэтхэнэ цIыхуми хуэдэу, «ди зэ-
маным зэрыщытар» гупсысэхэр и куэдщ. 
ИтIани, езым бгъэдэлъ щIэныгъэмрэ ар 
къызэриIуатэ бзэмкIэ узэрыдихьэхым 
нэмыщI, мыхьэнэ зиIэ, ауэ пщIэ зыхуамы-
щIыж тхылъ еджэныр, литературэр фIыуэ 
лъагъуныр, зыужьыныр, екIуу псэ лъэныр 
цIыху згъэсэнщ жызыIэм зыIэщIигъэкI мы-
хъуну Iэмал лъапIэу зэрыщытыр щIэх-
щIэхыу дигу къегъэкIыж.

гъэм фIэкIа зыри къемыузауэ. Нэхъ 
узэрызрагъэхъуапсэращи – хунзхэм я 
псэу пIэм мамырыгъэмрэ зэгуры Iуэм-
рэ щы тепщэщ. Зыми щIэпхъаджагъэ 
зэрихьэркъыми, лъэхъуэщхэр яIэн 
 хуей хъуркъым, гъащIэм фIыкIэ щы-
гугъыу мэпсэу. Ерыскъыншагъэмрэ 
псэукIэ гугъумрэ псори зэхуэдэу пэ-
щIэтын хуей зэрыхъум зым адрейм 
щыгугъын хьэлыр фIигъэкIуэдыр-
къым. Хуэзыгъэфащэ щыIэщ зи фэр 
сырыху хунзхэр зэгуэр мы щIыпIэмкIэ 
пхыкIа Македонский Александр и 
дзэм щыщхэм къатепщIыкIауэ. 

 Хунзхэр апхуэдэу куэдрэ щIэпсэур 
зыгурагъэIуэн папщIэ, 1963 гъэм я 
щIыналъэм франджы комиссэ ягъэ-
кIуауэ щытащ. ЦIыху псори къыхат-
хыкIри, илъэси 120-р ику ит ныбжьу 
къа лъытащ. Ар я фIэщ щIамыщIын 

щхьэусыгъуэ къалъыхъуэрэт, хьэмэ 
шэч къыщIытрахьэн гуэр я нэгум щIэ-
кIа? Ягу фIы зэращIа жэуапхэм язу, 
къуажэ пхыдзахэм тхэкIэрэ еджэ к Iэ 
ямыщIэу щыпсэухэм къыщалъхуа 
илъэс ри махуэри зэрамыщIэм къы-
хэкIыу, я ныбжьыр пцIыуэ къалъы-
тащ. ИтIани, сыт ар уи фIэщ пщIы 
щIэмыхъунур? 

Езы хунзхэм я гупсысэкIэмкIэ, ныб-
жьыр цIыхум къипсэуа илъэс бжыгъэ-
ракъым къызэрыпщIэнур, абы гъа-
щIэм щызригъэгъуэта пщIэрщ. 
Адыгэхэри апхуэдэу дыщымыту жы-
тIэн къым, иужьрей зэманым пщIэрэ 
щIыхьу къэтлъытэмрэ къэлъытап-
хъэмрэ мащIэу зэрытфIызэхэ зэры-
хьым и гугъу умыщIмэ. Хунзхэм зэры-
жаIэмкIэ, илъэс 50 фIэкIа мыхъу 
«щIалэр» илъэси 100-м итым нэхърэ 

нэхъ Iущу къыщыщIэкI къохъу. Ар 
дэри дощIэ. Ауэ къытхуэмыщIэр ап-
хуэдэ дуней къэгъэщхьэпэкIэ емыгъэ-
леям тета ди адэжьхэм я хьэлым 
дыщызыгъэужа «цивилизацэм» ифI 
къы дэкIыу къэтлъытэу, гъащIэ хуэ-
мыхум дыщIыдихьэхарщ. 

Хунзхэр дунейм тет адрей цIыхухэм 
нэхърэ зэрынэхъ гъащIэ кIыхьыр 
абыхэм лы зэрамышхым хуахьыну хэ-
тащ зыкъомрэ. АрщхьэкIэ ари мыпэж 
дыдэу къыщIэкIащ. ЯшхкIэ яшх, ауэ 
зэрытхьэмыщкIэм къыхэкIыу, махуэ 
къэс ямыгъуэту аркъудейщ. Жэм, 
мэл, шы, бжэн ягъэхъу хунзхэм. Пэжщ, 
гъэмахуэ мазэхэм нэхъыбэу зыIуагъа-
хуэр хадэхэкIрэ пхъэщхьэмыщхьэрэщ, 
ауэ щIымахуэм лыкIи зогугъуж. 

Нэхъ зэщхьращи, зы узи къызэмыуа-
лIэ цIыху узыншэ дыдэхэм ятеухуа 
шып сэхэр ахэр зэрытхьэмыщкIэм 
къы  щыхэкIыр нэхъыбэщ. Пэжщ, щIэ п -
хъаджащIэхэр мащIэщ, ауэ махуэ 
къэс щIыуэпсым и зэхэзэрыхьыкIэм 
пэ щIэтын хуей хунзхэм я псэукIэ хьэ-
лыр зэтезыухуар ахэр гъащIэ гугъум 
зэрыхэтырщ. Нобэми Индиемрэ Па-
кистанымрэ яхузэрымыгъэгуэш а 
щIыпIэр иджырей зэманым къыдэкIуэ 
тыншыгъуэхэм фIыуэ къыкIэрыхуу, ту-
ристхэм къапыкI мылъку мащIэм щы-
гугъыу псэууэ хуагъэфащэ. ИтIани, 
цIыхухэр нэхъ бэшэчу, зыр адрейм зэ-
рыщыгугъым къыхэкIыу, нэхъ зэлъэIэ-
су зэрыщытым ахэр лэжьыгъэм зэры-
щымыужамрэ шхынкIэ зэрырамыгъэ-
леймрэ хэплъхьэжмэ, пхузэрымы-           
гъэ гъуэ тын насып хунзхэми зэра б   
гъэдэмылъыр нэрылъагъу мэхъу. 
«Ныбэиз лъэхъэнэ» зыфIаща ди зэ-
маным, ди жагъуэ зэрыхъущи, узын-
шагъэми кIэрегъэху, цIыхум лъапIэу 
къыфIэщIымрэ зэрыщытыпхъэмрэ я 
зэхуакури нэхъ ин ещI. Ауэ щыхъукIэ, 
адыгэ къуажэм къыщыхъуар щымы-
гъуазэу хунзхэми телъыджэлажьэ лей 
ябгъэдэлъкъым, хъийм имыкIын 
хьэлыр зэрахъумэфым фIэкIа.  

Ди щIэджыкIакIуэхэм 
фIыуэ яцIыху ПЩЫБИЙ 
Сулъ тIан къытхуигъэхьа 
тхыгъэм ди къэралыр 
иджы п с ту зэрыт щыты-
кIэмрэ абы къыхэкIа зэ-
ры хъунумрэ теухуа и гуп-
сысэхэмкIэ къыщыддо-
гуашэ. 

«УКРАИНЭМ Урысейм зэ-
гурыIуэныгъэ ирищIылIэу, 
иджыпсту хуэдэу зауэр щи-
гъэувыIэфын зэманыфIи, 
Iэмали, щхьэусыгъуи игъуэ-
тыжынукъым, сэ сызэре-
плъымкIэ. Япэрауэ, Зелен-
скэр президентыжкъым, и 
пIалъэр иухащ. АтIэ сыт Ук-
раинэр зыпэплъэр? Зауэр 
къигъэувыIэу, президент 
хэ хыныгъэ иригъэкIуэкI 
щхьэ мыхъурэ? Ар зыхузэ-
фIэкIыну, зи пщэ дэлъу къи-

КъБР-м и Жылагъуэ па-
латэм иджыблагъэ ще-
кIуэ кIа зэIущIэр теухуауэ 
щытащ щIыналъэм и му-
зейхэм я Iуэху зэIумыбз-
хэм. Зэхыхьэм унафэ 
 щащIащ республикэм и 
 къуа жэхэмрэ къалэхэмрэ 
 щы Iэ музейхэм зра гъэу-
жьыну. ЗэIущIэм хэтащ 
жыла гъуэ IуэхущIапIэхэм 
я лIы кIуэхэр, музейхэм я 
уна фэщIхэр.

ЖЫЛАГЪУЭ палатэм 
щэнхабзэмкIэ, щIэинхэр 
хъу мэ нымрэ хъыбарегъа-
щIэ IэнатIэхэмкIэ и ко-
миссэм и унафэщI Атмур-
заев Магомед къыщыпса-
лъэм къыхигъэщащ рес-
публикэм и щIыналъэ 13-м 
музей зэ мы лIэужьыгъуэхэр 
зэры щы лажьэр. 

- КъБР-м и Лъэпкъ му-
зейм и къудами 9 щIына-
лъэхэм щыIэщ. Республи-
кэм и курыт еджапIэхэм 
школ музей 57-рэ щолажьэ. 
Музейхэм я мыхьэнэр, абы-
хэм я фIыгъэкIэ тхыдэ 
фэеплъ хэр хъума зэры- 
хъур , а псом цIыхухэм 
зэрыз  ра гъэ у жьыр къэ лъы-
тэн хуейщ  , - жиIащ Атмур-
зае вым. 

ЗэIущIэм хэтхэр тепсэ-
лъы хьащ республикэм и 
щIыналъэхэм музейхэм 
зыщ рагъэужьыным зэран 
хуэхъу Iуэху зэIумыбзхэр 
зы хуэдэм. Къагъэлъэ-
гъуащ музейхэм зэрыза-
ужьын мылъку зэрамыIэм 
къыхэ кIыу абы щIэлъ хьэп-
шыпхэмрэ Iэмэпсы мэхэм-
рэ зыхуей зэрыхуамыгъэзэ-
фыр, абыхэм я бжыгъэм 
къызэрыхамыгъэхъуэфыр, 
я пэшхэм зэрызрамыгъэуб-
гъуфыр, улахуэр зэрыма-
щIэм а IэщIагъэм и пщIэр 
зэ рыриудыхыр, IэщIагъэлI-
хэми зэрыхуэныкъуэр. Рес-
публикэм и щIыналъэхэм 
щыIэ музейхэм лэжьакIуэ 
къазэремэщIэкIым къы-
хэкIыу, абыхэм щIэлъ хьэп-
шыпхэм теухуа хъыбархэр 
УФ-м и Музей фондым и 
Къэрал каталогым хэгъэ-
хьэным теухуа лэжьыгъэм 
щыхунэмыс къохъу.

Iуащхьэмахуэ щIына-
лъэм Отаров Омар и цIэр 
зезыхьэ и лъахэхутэ му-
зейм и унафэщI Этезовэ 
ФатIимэт зэIущIэм щытеп-
сэлъыхьащ я IуэхущIапIэм 
зрагъэужьыным теухуауэ 
ящIэм. Абы къыхигъэщащ 
Iуащхьэмахуэ щIыналъэр 
щIыуэпс, археологие, тхыдэ 
фэеплъхэмкIэ зэрыкъу-
лейр , ар щIэныгъэлI, поли-
тик, щэнхабзэм и лэжьакIуэ, 
спортсмен, альпинист цIэ-
ры Iуэхэм я хэку цIыкIуу зэ-
ры щытыр. Альпинистхэр, 
зы зыгъэпсэхухэр, лыжэкIэ 
бгы къежэххэр Iуащхьэма-
хуэ лъапэ куэду къызэ ры-
кIуэм и фIыгъэкIэ, музей-
хэм зыпхуегъэужьынущ, 
нэ хъыщхьэращи, абыхэм 
ирагъэлъагъунрэ жраIэнрэ 
яIэщ. ФатIимэт зэрыжиIам-

лъытэр США-м и президент 
Байден Джощ, къыбгурыIуэ 
зэрыхъунумкIэ. КъухьэпIэ 
Европэм щыщ къэралхэри 
зыпэплъэр США-м и прези-
дент хэхыныгъэр зэриухы-
нырщ. Ар зэфIэкIрэ Байден 
президенту къэнэжмэ, псо-
ри, къанэ щымыIэу, нэры-
лъагъу хъунущ итIанэ. Куэд 
димыхыу, Байден зауэр 
 къигъэувыIэнщи, Украинэм 
пре зидент хэхыныгъэ щри-
гъэ кIуэкIынщ. ЕтIуанэ пIа-

лъэкIэ Зеленскэр прези-
денту хахыжмэ, сэлэт къы-
хуэмынэжыху зэуэнщ. Шэч 
хэмылъу, апхуэдэ щы ты-
кIэм ирагъэувэнкIэ зэ-
рыхъу нум тогузэвыхь Укра-
инэм и цIыхубэри. 

США-м и президент хэхы-
ныгъэм Байден Алыхьым 
щытримыгъакIуэкIэ! Си 
фIэщ мэхъу цIыху куэд ды-
дэм, мамыр псэукIэр зэтеу-
вэжыным и телъхьэхэм ар я 
хъуэпсапIэу зэрыщытыр». 

КъБР-м и Жылагъуэ палатэм

кIэ, а IуэхущIапIэм хьэпшып 
4350-рэ щIэлъщи, абы щы-
щу 2346-р УФ-м и Музей 
фондым и Къэрал электрон 
каталогым хагъэхьащ.

Шэджэм къалэм и тхыдэ-
лъахэхутэ музейм и уна-
фэщI Мамбэт Майе я лэ-
жьыгъэм щытепсэлъы-
хьым жиIащ республикэм 
щып сэу лъэпкъхэм я тхы-
дэр, щэн хабзэр, хабзэр 
хъумэ ным я IуэхущIафэр 
зэрытеухуар. Ди нэхъыжь-
хэм я псэукIамрэ щэнхаб-
зэм зэрызиужьамрэ щы-
хьэт техъуэу музейм щIэ-
лъыр мащIэкъым, абыхэм 
пщIэн шэу ирагъэплъ къа-
кIуэ сабийхэр, ныбжьы щIэ-
хэр, щIалэгъуалэр. 

Котляревскэ станицэм 
Щэн хабзэмкIэ и унэм щы-
лажьэ музейм и унафэщI 
Хрячковэ Татьянэ къытеу-
выIащ музей къызэрызэб-
гъэпэщынумрэ абы зэры-
зебгъэужьынумрэ теухуа-
хэм. Ар ириплъэжащ я 
IуэхущIапIэм и тхыдэм. 
«Красная Нива» колхозым 
и унафэщI Клевцов Михаил 
и жэрдэмкIэ музейр яухуэ-
ри, 1979 гъэм мазаем и 14-м 
къызэIуахащ. Клевцовхэ я 
унагъуэм нобэр къыздэсым 
хэлъхьэныгъэ хуащI му-
зейм и зыужьыныгъэм. 
Ста ницэм и музейм зи нэIэ 
тезыгъэт совет къызэра-
гъэпэщащ. Музейр къызэ-
IуахынымкIэ къадэIэпы-
къуащ Ут Плъыжьым и Къэ-
рал  Тхыдэ музейм и 
 уна фэщI Левыкин Ко н с-
тантинрэ абы и лэжьа кIуэ-
хэмрэ. IуэхущIапIэм щахъу-
мэ хьэпшыпхэр зэхуахьэ-
сащ Котляревскэ станицэм 
щыпсэухэм. Ар ящыщщ 
УФ-м и Къэрал музейхэм я 
реестрым хатхахэм. Абы 
щахъумэ хьэпшып 11030-м 
щыщ зыкъом.  УФ-м и Му-

зей фондым и Къэ рал ката-
логым хагъэхьащ. Иджы ри 
лэжьыгъэшхуэ къа-  
пэщылъщ яIэ псори абы ха-
гъэхьэным теухуауэ. 

КъБР-м ЩэнхабзэмкIэ и 
министерствэм и къудамэм 
и унафэщI Санэ Иннэ зэры-
жиIамкIэ, мы гъэм и мазих 
блэкIам къриубыдэу муни-
ципальнэ музейхэм «Щэн-
хабзэ» лъэпкъ Iуэхур гъэ зэ-
щIэныр нэхъ къайхъулIащ, 
блэкIа илъэсхэм ебгъа-
пщэмэ. «Культурная среда» 
лъэпкъ Iуэхум хыхьэу, 2022-
2023 гъэхэм ахъшэ иратащ 
щIыналъэхэм щыIэ музей-
хэм зыхуэныкъуэ къащэхун 
папщIэ. 2022 гъэм Iуащхьэ-
махуэ, Дзэлыкъуэ щIына-
лъэхэм я музейхэр зыхуей 
Iэмэпсымэхэм сом мелуа-
ни 3-м щIигъу трагъэкIуэ-
дащ. 2023 гъэм Шэджэм 
къалэм и тхыдэ-лъахэхутэ 
музейм щIэлъ хьэпшыпхэр 
яхъумэн папщIэ зыхуэны-
къуэхэмкIэ, дапхъэхэмкIэ, 
нэгъуэщI IэмэпсымэхэмкIэ 
къызэрагъэпэщыным хуха-
хащ сом зы мелуаным 
 щIигъу. 

ЗэIущIэм кърикIуахэр 
къы щипщытэжым, Жыла-
гъуэ палатэм и унафэщI 
Берд Хьэзрэталий къыхи-
гъэщащ музейхэм хьэп-
шып хэр, гъуазджэ лэжьы-
гъэхэр щагъэлъагъуэ 
 къудей мыхъуу, иужьрей зэ-
маным цIыхухэр щIэх - 
щIэхыурэ щызэхуэс, щэнха-
бзэ, литературэ зэ хы хьэхэр 
щрагъэкIуэкI зэ рыхъуар. 
Берд Хьэзрэталий жиIащ 
республикэм и музейхэм я 
лэжьыгъэр, зы хуей-зы щы-
щIэхэр къапщы тэну, абы-
хэм зрагъэужьыну къа-
зэры пэщылъыр. 

ТЕКIУЖЬ Заретэ.

Къэбэрдей-Балъкъэрым футболымкIэ и 

чемпионатым и гуп нэхъыщхьэм зэхьэзэхуэр 
зэрыщекIуэкIыр 

Дж.

10
9
10
11
10
11
11
8
11
11
11
11
11
11

Къ.

9
8
8
8
7
6
6
3
2
2
2
2
1
1

З.

1
1
0
0
0
1
0
1
4
2
2
1
1
1

Т.

53-7
44-3
39-11
36-32
26-19
36-31
35-33
26-20
20-40
12-37
20-33
16-40
9-42
15-45

О.

28
25
24
24
21
19
18
10
10
8
8
7
5
4

ФI.

0
0
2
3
3
4
5
4
5
7
7
8
8
9

Командэхэр

1. «Родник»
2. «Искра»
3. «Тэрч»
4. «Шагъдий»
5. «Ислъэмей»
6. «Малкэ»
7. «Лого-ВАЗ»
8. «Спартак-Д»
9. «Псыгуэнсу»
10. «Урожайнэ»
11. «Шэрджэс»
12. «Акъбащ»
13. «Шэрэдж»
14. «Лашынкъей»

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэдзэ 
ДыщэкI Соня, корректорхэу Пхы-
тIыкI Маруся (1, 3-нэ нап.), Елмэс 
ФатIимэ (2, 4-нэ нап.), 

КомпьютеркIэ газетым и теп лъэр 
ящIащ Щомахуэ Ма рианнэ, Мэл ба-
хъуэ Анжелэ.

Сурэтхэм елэ жьар Бицу Жаннэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Къэбэрдей-Балъкъэрым 
СпортымкIэ и министер-
ствэм и хэщIапIэм иджы-
благъэ щрагъэблэгъащ Тэ-
тэрстаным и къалащхьэ 
Къэзан тхьэмахуэ ипэкIэ 
ще кIуэкIа, БРИКС-м хыхьэ 
къэ  ралхэм я дунейпсо спорт 
зэхуэсышхуэм бэнэкIэ хуи-
тымкIэ дыщэ медалхэр рес-
публикэм къыхуэзыхьа Зэ-
кIуий Анзоррэ Шаваев Ма-
ликрэ, УФ-м боксымкIэ па-
шэныгъэр къыщыхьыным 
хуэунэтIауэ зэхэта зэпеуэ-
хэм къыщыхэжаныкIа 
 Щауэжь Темырлан, Къано-
къуэ Раад сымэ, я тренер-
хэр ящIыгъуу. Абыхэм 
иджыри щIалэ зыбжанэ я 
гъусэн хуеят, Шэрий Инал-
бэчи яхэту, ауэ ахэр сбор-
хэм зэрыщыIэм щхьэкIэ, 
зэхуэсым кърихьэлIэфа-
къым. ИужькIэ ахэри къра-
гъэблэгъэнущ.

КъБР-м спортымкIэ и ми-
нистр Хьэсанэ Ислъам зэIу-
щIэр къыщызэIуихым къы-
хигъэщащ ди республикэм        
и спортсменхэм иужьрей 
илъэс  хэм ехъулIэныгъэ хъар-
зы нэхэр ди къэралым имы-
закъуэу нэгъуэщI щIыпIэхэми 
зэрыщызыIэрагъэхьэр, псом 
хуэмыдэу бэнакIуэхэм. Абы и 
щыхьэту, щапхъэу къихьащ 
нобэ журналистхэм я пащхьэ 
къраша щIалэхэр. Ар гуапэу 
хьэщIэхэм ехъуэхъуащ икIи 
жиIащ республикэр абыхэм-
кIэ зэрыгушхуэр, езыхэми ди 
щIыналъэм и пщIэр лъагэу 
зэраIэтыр. 

Журналистхэм, сыт щы-
гъуи хуэдэу, зыщIэупщIэн я 
куэдт. «Адыгэ псалъэ» газе-
тым и корреспондентым 
 УФ-м бэнэкIэ хуитымкIэ и 
чемпион, килограмм 74-рэ 
хъухэм я деж щыбанэ ЗэкIуий 
Анзор зыхуигъэзащ, езыр зэ-
реплъымкIэ, къэралым а гу-
пым нобэ хэт щынэхъ лъэщу 
къилъытэми зригъэщIэну 
 хуейуэ. ИтIанэ щIэупщIащ 
иджы екIуэкIа, БРИКС-м и 
спорт зэхьэзэхуэмрэ УФ-м и 
чемпионатымрэ я зэхэтыкIэ-
егъэкIуэкIыкIэ я лъэныкъуэ-
кIэ зэрызэщхьэщыкIымрэ я 
мыхьэнэкIэ спортым а тIум 
щаIэ увыпIэмрэ. 

ЗэкIуийм жиIащ килог-         
рамм 74-рэ хъу гупым бэ-
накIуэ лъэщ куэд зэрыхэтыр, 
ауэ пашэныгъэр Сидаков 
Заур бэч зэриIыгъыр: Олимп 
джэгухэм я чемпионщ, дуней 
псом и чемпионатхэм щэней-
рэ щытекIуащ. Абы иужь иту 
 къокIуэ ди адыгэ щIалэ Би-
щIо Тимур, адэкIэ Баев Да-
видрэ Магом Дибирга-
джиеврэ. Иужьрейм ди щIа-
лэр УФ-м и чемпионатым и 
финалым щытекIуащ. 

Спортым къэрал 
гулъытэ щигъуэтым деж

«Урысей Федерацэм и 
чемпионатыр дунейпсо чем-
пионатым хуэбгъадэ хъу-
нущ, апхуэдизкIэ бэнакIуэ 
лъэщ куэд абы къыщызэху-
осри. Абы нэмыщI, ди къэра-
лым и чемпион сыхъун щхьэ-
кIэ, зэIущIитху езгъэ кIуэ-
кIащ, БРИКС-м - щы къу-
дейщ. Ауэ, апхуэдэу жысIэ 
щхьэкIэ, БРИКС-м и спорт 
зэхьэзэхуэм Азербайджа-
ным, Къэзахъс таным, нэ-
гъуэщI щIыналъэ куэдми             
я бэнакIуэ лъэщхэр щы-            
Iащ икIи абы и мыхьэнэкIэ 
ар  европей зэхьэзэхуэхэм 
яхуэб  гъадэ хъунущ», - къы-
хигъэщащ ЗэкIуий Анзор. 

Япэм щыгъуэ спортымрэ 
политикэмрэ зэпэщхьэхуэу, я 
Iуэху гуэри зэхэмылъу щы-
тащ. Иджы зэманым зихъуэ-
жащ, икIи, а тIур апхуэдизкIэ 
зэхэпшэхъуащи, нэхъыбэми 
къыбгурыIуэжыркъым спор-
тым къыщыщIидзэри, поли-
тикэр абы къыщыпыувэ щIы-
пIэри. Абы къыхэкIыу, ди га-
зетеджэхэм яфIэхьэлэмэт 
хъуну къыщIэкIынщ Дуней-
псо Олимп Комитетым ди 
къэ ралым и спортсменхэм 
къарищIылIа дэкъузэныгъэ-
хэм къарикIуахэм ди щIа-
лэхэмрэ абыхэм я тренер-
хэмрэ зэреплъ щIыкIэр. 

Ди бэнакIуэхэм абы теу-
хуауэ жаIащ, Олимп джэгу-
хэм хэтын щхьэкIэ къызэры-
хах лицензиехэр нобэ яIамэ, 
абы кIуэну зэрыщытар. Мыбы 
гупсысэ нэхъыщхьэу хэ лъы-
ращи, илъэс тIощIым щIи-
гъуауэ, зэрыжаIэу, сабиигъуи 
зэман леи ямыIэу, темыхьэу-
леикIыу спортым я гъащIэр 
тезыухуахэм я гугъуехьыр 
 хамыгъэкIуэдэну, я хъуэпса-

пIэр зрагъэхъулIэну аращ. 
Тыншщ, телефоныр пIэ-
щIэлъу диваным махуэ псом 
уилъу нэгъуэщIым утепсэ-
лъыхьыну, утехъущIыхьыну. 
Ауэ, ди щIалэхэм зыжьэу 
жаIащ, Олимп джэгухэм ха-
гъэтын щхьэкIэ ди къэралым 
и зэран зыхэлъ Iуэхугъуэ 
мыщхьэпэхэр ирагъэлэжьы-
ну, ар ирагъэубыну къыхуа-
гъэуву щытмэ, абы зэры мы-
кIуэнухэр. 

ЗэIущIэм кърихьэлIа тре-
нерхэри спортсменхэри теп-
сэлъыхьащ иужьрейуэ зы-
хэта зэхьэзэхуэхэр зэре кIуэ-
кIам, ахэр къазэрыщыхъуам, 
я мурадхэм, къапэщылъ  
 къалэнхэм икIи фIыщIэ ин 
хуащIащ щIыналъэм Спор-
тымкIэ и министерствэм, сыт 
и лъэныкъуэкIи къазэ ры дэ-
Iэпыкъум, зэрызакъыщIигъа-
къуэм папщIэ.

Хьэсанэ Ислъам жиIащ 
фIы  щIэ хэха Къэбэрдей -
Балъ къэрым и Iэтащхьэмрэ 
Правительствэмрэ зэрахуэ-
фащэр, спортым и мы хьэ-
нэмрэ абы текIуадэмрэ къа-
зэрыгурыIуэм, я лъэIухэмкIэ 
къызэрамыгъэщIэхъум, сыт 
хуэдэ Iуэхугъуэми хэкIыпIэ-
хэр къызэрыхуагъуэтым па-
пщIэ.

ЗэIущIэм и кIэм Хьэсанэ 
Ислъам журналистхэм я 
пащ хьэм япэу кърихьащ рес-
публикэм и спортсменхэм, 
командэ къыхэхам хэтхэм 
 хурагъэда спорт фащэ екIур. 
Ар псоми ягу ирихьащ. 
ИужькIэ, спортсменхэр сау-
гъэт щхьэхуэхэмкIэ ягъэпа-
жащ, сурэти зэгъусэу зэтра-
гъэхащ.

ХЬЭЩЫКЪУЕЙ  Олег.

Лъэпкъхэм яку дэлъ 
зэныбжьэгъугъэр, щIэб лэ-
хэм я зэпыщIэныгъэр егъэ -
фIэкIуэным, гъэбы дэным, 
щэнхабзэ лъапIэныгъэхэр, 
унагъуэхэм ярылъ хабзэмрэ 
нэмысымрэ  хъумэным, 
ахэр къыдэкIуэтей ныбжьы-
щIэхэм щапхъэ яхуэщIы ным 
хуэгъэза «Кунацкая» теле-
нэтынхэр техыным Лэскэн 
районым хыхьэ Урыху къуа-
жэм мэкъуауэгъуэм и 26-м 
щыпащащ. Хабзэ зэры-
хъуам тету, чэзур иратащ 
жы лэм щыщ зы цIыхум - ар 
Къугъуэлъкъуэ Аслъэнщ. 
Фызэрыщыгъуазэщи, мыр 
йокIуэкI щIалэгъуалэм я 
«Регион для молодых» фе-
деральнэ Iуэхум хыхьэу, 
 КъБР-м и Iэтащхьэ КIуэкIуэ 
Казбек ядиIыгъыу.

Iуэху дахэм Урыху щыпащэ

КЪУЛ Амир, Конаревэ На-
талье, Хаировэ Айсурэт сымэ 

дахэу ирагъэкIуэкIащ Iуэхур. 
Къуажэдэсхэр жыджэру хэ-

тащ абы, хэгъэрейхэм дахэу 
ирагъэблэгъащ хьэщIэхэр. 
Зыхуей хуагъэзэжа Щэнхаб-
зэмкIэ унэм и пэш Iэхуитлъэ-
хуитым щIыхьэхэри пшыхьым 
яужь ихьащ. Урыху къеблэ-
гъат Алексанровскэ станицэм 
и уэрэджыIакIуэхэр. Ахэр 
 гуапэу къуажэдэсхэм ехъуэ-
хъуащ ЩэнхабзэмкIэ унэми 
тыгъэкIэ хуэупсащ. Давид 
Рим мэ урысыбзэкIэ итха 
 «Къугъуэлъкъуей» уэрэды-
щIэр абырэ и гъэсэн щIалэ 
Къу мыкъу Муратрэ зэды-
жаIащ. Пщыхьэщхьэм я макъ 
лъэщыр щыIуащ уэрэ джы-
IакIуэхэу ЦокIыл Азэмэтрэ 
 ПащIэ Маринэрэ, абыхэм 
ягъэ  лъэгъуащ «Две мечты» 
мюзиклым щыщ Iыхьэ. Ком-
позитор, усакIуэ Апэнэс Ва-
лерэ къеджащ и IэдакъэщIэкI 

усэ. Къызэхуэсахэр «Алий и 
гъыбзэм» иригъэдэIуащ Тэ-
нащ Хьэжысмел, Шортэн 
Аскэрбий и «Бгырысхэр» ро-
маным и зы пычыгъуи къе-
джащ. Псоми ягъэщIэгъуащ 
жылэм дэт сабий сад №2-м и 
гъэсакIуэхэм я уэрэд жы Iэ-
кIэр. 

ЗэIущIэм хэта псоми абы 
щыхьэт техъуэ тхылъхэр ира-
тащ. 

Лъэпкъым и къэкIуэнум те-
гузэвыхь, абы папщIэ хузэ-
фIэкI къэзымыгъанэ цIыхухэр 
щыIэху ди насыпщи, «Кунац-
кая» нэтын купщIафIэр къы-
зэзыгъэпэщахэри абы жы-
джэру хэт цIыхухэри тхьэм 
 хущIигъэхьэ. Я Iэ къызы-
пекIуэкI ялэжьри, фIыщIэ 
яхуэ щIыпхъэу къызолъытэ. 

ИСТЭПАН Залинэ. 

Гуманитар къэхутэныгъэхэмкIэ 
Къэбэрдей-Балъкъэр институтым 
щекIуэкIащ Къаныкъуэ Заринэ и 
«Iуащхьэмахуэ, Махуэгъэпс» ро-
маным иращIэкIа пшыхьыр.           Абы 
кърихьэлIащ институтым и 
лэжьакIуэхэр, КъБР-м и ТхакIуэхэм 
я зэгухьэныгъэм хэтхэр, литерату-
рэхутэхэр, бзэщIэныгъэлIхэр, жур-
налистхэр. Ахэр тепсэлъыхьащ тхы-
лъым щIэщыгъуэу хэлъым, ар 
жанркIэ зыхебгъэубыдэ хъунум, ди 
литературэм щиубыдыну увыпIэм. 

- КЪАНЫКЪУЭ Заринэ и Iэда-
къэщIэкI куэд дощIэ. УсыгъэмкIэ, 
драматургиемкIэ дигъэгуфIэурэ, 
 роман ди пащхьэ кърилъхьащ япэу. 
Ди щIэныгъэлIхэр литературэм ще-
лэжькIэ, мы тхылъми гулъытэ хуа-
щIынущ. Псоми зэгъусэу зы Iуэху 
зэдэтщIэу аращ, сызэреплъымкIэ. Ди 
институтри, ТхакIуэхэм я зэгухьэ-
ныгъэри, радиори, телевиденэри, га-
зетхэри щэнхабзэм делIалIэу аращ. 
Абы къыхэкIыу тхылъым ди IуэхущIа-
пIэм дыщытепсэлъыхьыпхъэу къэт-
лъы тащ. Мыр романышхуэщ икIи 
псоми ар щIаджыкIыну хунэсакъым. 
Абы гулъыти игъуэтащ - Москва и Ут 
Плъыжьми пшыхь щыхуащIащ. Тхьэм  
уи  ехъулIэныгъэр нэхъыбэ ищI, За-
ринэ, нобэ мыбы етщIэкIыну пса-       
лъэмакъри махуэ ухъу! - жиIащ         
Къэбэрдей-Балъкъэрым Гуманитар 
къэхутэныгъэхэмкIэ и институтым и 
унафэщI Дзэмыхь Къасболэт. 

- Заринэ и тхылъыр иджыри тхы-
лъымпIэм нэмыс щIыкIэ еджар сэ-
рати, ар нэхъ псынщIэIуэу цIыхухэм я 
деж нэсу, хьэлэмэту къэхъуар къа-
щIэну сыхуейт. Зэи димыIауэ къытхэ-
хъуащ мыпхуэдэ ухуэкIэ зиIэ тхылъ. 
Ар утыкушхуэм ихьагъэххэщ, ды теп-
сэлъыхьу едгъэжьащ. Сэ къыс щохъу 
мы романыр цIыхухэм тхы лъым деж-
кIэ загъэзэжыным хуэщхьэпэну. Сыту 
жыпIэмэ и жанрыр гъэщIэгъуэн 
дыдэщ. Мыбы щызэхэтщ къэхъуаи 
къэмыхъуаи, дызыхэпсэукI гъащIи, 
удыгъи, мэгъугъи. ЦIыху гупсысэм 
тыншу къимыубыдыфыну къэхъухэри 
щыщыIэнкIэ зэрыхъунум урегъэ-
гупсыс. ЩIэщыгъуэу дегъэ лъагъу 
тхакIуэм мыбы хэт лIы хъужьхэр, дэт-
хэнэми и гъащIэм дрегъэгупсыс. Пса-
лъэм щхьэкIэ, щIэ хелъ хьэ Iэдэм и об-
разым. ЦIыху къы зэрыгуэкIхэр ды -
зы щымыгъуазэ, ды мы щIэ, дызэмыса 
гуэр - дунеитIым я зэ пылъыпIэр - 
 елъагъу абы. ДунеитIыр зэпэгъунэ-
гъущ, зэбгъэдохьэ,  ауэ зэлъэIэсыщэ-
къым. ДгъэщIэгъуэн, ды  зытеп сэ-
лъыхьын хуей тхылъщ, - жиIащ 
тхылъым и редактор, педагогикэ щIэ-
ныгъэхэмкIэ кандидат Хьэ цIыкIу 
Рае. 

- Тхылъым сытезыгъэгушхуар икIи 
къысщызыгъэпсынщIар Раещ. Зи 
адыгэбзэм шэч къытумыхьэж, пщIэ 
зыхуэпщI цIыху къыщыббгъурытым 
деж, тхыгъэри нэхъ мэкIуатэ, - жиIащ 
Къаныкъуэ Заринэ, Рае фIыщIэ хуи-
щIу. 

«Iуащхьэмахуэ, Махуэгъэпс» ро- 
ма ным теухуауэ и гупсысэхэр игъэ-
белджылащ «Къэбэрдей-Балъкъэр» 
ГТРК-м и радиом нэтынхэмкIэ и къу-
лыкум и унафэщI, зэдзэкIакIуэ Мэ-
рем къул Ларисэ: 

- Мы тхылъым етщIэкI Iуэхум къри-

РоманыщIэр куэдым щIаджыкIащ

хьэлIащ литературэм телэжьыхьхэр, 
художественнэ тхыгъэ еджэну зы-
фIэфI хэр. Мы жанрыр дунейпсо  ли-
тературэм щыкуэдми, дэ абы иту 
гъэпса тхыгъэ зэи диIакъым. Маркес 
и «Сто лет одиночества», Булгаковым 
и «Мастер и Маргарита» романхэм-
кIэ уогупсысэ «магический реали-
змым» теухуауэ. Къуиикъуэ Налбий 
куэд щIауэ хуэIэижьт апхуэдэ тхэ-
кIэм. Мэгъугъэ къызыхэщ Iуэху-
гъуэхэм тетхыхьыфыну хэту пIэрэ ди-
Iэр е диIар жысIэу сыщыгуэпсысэм, 
Къанкъул Заур и дежкIэ сыплъащ. 
Мис абыи къехъулIэну къыщIэкIынут. 

ГъэщIэгъуэнщ, зэманымрэ щIы-
пIэхэмрэ лIыхъужь щхьэхуэурэ тхы-
гъэм къызэрыщыкIуэр. Махуэгъэп-
сым теухуауэ мыбы хэтхэм сыкъы-
щеджэм сигу къэкIыжащ лIыжь 
гуэрым и хъыбар. Бастрыкин Виктор 
жери дэсащ мы къалэм зыгуэр,        
абы епха хъыбар иIуэтэжу. Зэры-
жиIэмкIэ, и щхьэм кърикIуат зы Iуэху-
гъуэ гуэр: зэрымыщIэкIэ и нэм зы 
нэху гуэр къыIуидзэри, щигъэункIы-
фIыкIащ. Махуэгъэпс щыIэт зыкъы-
щищIэжам. 

Романыр урысыбзэм хъарзынэу 
къри гъэзэгъащ Шэрдан Лилианэ. Ар 
иджы зэдзэкIакIуэхэм я школым но-
кIуэ, куэдкIи дыщогугъ. Рома ным 
адыгэбзэкIи урысыбзэкIи уеджэну Iэ-
мал зэрыщыIэм нэмыщI, уедаIуи 
мэхъу, - жиIащ Ларисэ. 

ГъуазджэхэмкIэ Кавказ Ищхъэрэ 
къэрал институтым и профессор Ща-
уэцIыкIу Людмилэ жиIащ романыр 
гунэс зэрыщыхъуар: 

- ЩIэщыгъуэу седжащ тхыгъэм. 
Къы хэзгъэщыну сыхуейщ мыр «маги-
ческий реализм»  жанрым зэри-
темытри. И гъэпсыкIэр абы зы къом-
кIэ къыщхьэщокI, адыгэм и Iуэ-
рыIуатэр зи лъабжьэ мэгъугъэр зы-
хэт субъективнэ   реализмым нэхъ 
 хуокIуэ. 

Романыр сюжет зэхэгъэувэкIэкIэ 
ды зэмысащ. Мыбы къыщыхъухэр 
лъэ  ныкъуэ куэдкIэ зэхощхьэхукI. ЛIы-
хъужьхэм зыщагъэунэхуж Iуэхугъуэр 
зы лъэныкъуэщ, псэм и зыужьыкIэр 
къыщыгъэлъэгъуар етIуанэщ, 115-нэ 
шуудзэм теухуар, алмэстыхэр къы-
щыхигъэхьэр, гухэлъ къыщигъэлъа-

гъуэр - мыхэри нэгъуэщIщ. ТхакIуэм и 
гупсысэр шэрыуэу икIи тегушхуауэ 
еутIыпщыф. Сигу ирихьащ сюжетыр 
зэрымыукъуэдияр, атIэ зэхэт - зэпыу-
вэурэ зэрекIуэкIыр, - къыхигъэщащ 
Щауэ цIыкIум. 

Романыр зэрытха бзэм, абы 
къыхэщ мэгъугъэм цIыхухэм я гъа-
щIэм къыщыхъу гуэрхэр ирапхыурэ 
къы зэрекIуэкIыр жиIащ Гумани-                
тар къэху тэ ныгъэхэмкIэ Къэбэрдей-
Балъ къэр институтым къэбэрдей-
шэрджэсыбзэмкIэ и къудамэм и уна-
фэщI, филологие щIэныгъэхэмкIэ 
доктор БищIо Борис.

- Тыншу седжауэ схужыIэнукъым 
тхыгъэм - сызэмысат. Адыгэм жыIэ-
гъуэ диIэщ «и шейтIаныр къыте-
кIуащ». ЗызэримыщIыпхъэу зы зы-
щIым, имычэзу къызы жьэдэкIым, сэ 
сщIэрэ, мыхъумыщIэ гуэр зда-
лъагъум хужаIэ. ШейтIаным тралъ-
хьэ, езыхэм я ягъэу къамылъытэу. 
 ГъащIэм къыщыхъу-къыщыщIэ гуэр-
хэр, цIыхухэм я щхьэ кърикIуэхэр, 
езыхэм я закъуэ емылъытауэ, ахэр 
къэхъуным къару мыгурыIуэгъуэ - 
мыIупщI гуэрхэр хэлъэщыхьу къегъэ-
лъагъуэ Къаныкъуэ Заринэ. Дэ 
дымыщIэ куэд щыIэщ дунейм и 
къэунэхукIам, гъащIэр къыщежьам 
теухуауэ. Гупсысэ зэтемыхуэхэри 
 къахь абы и IуэхукIэ. Зарини езым и 
гупсысэ иIэжу бгъэдыхьащ а уп-
щIэхэм. 

Тхыгъэр зэрытха бзэм и гугъу 
пщIымэ, дагъуэншэщ, гъэхуащ икIи 
гурыIуэгъуафIэщ. Нобэ, тхэри еджэри 
мащIэ щыхъуа зэманым, адыгэбзэ-
кIэ тхылъ къыдэкIыныр узыщы-
гуфIыкI Iуэхугъуэщ. Ар щIалэгъуалэм 
я дежкIэ еджэгъуафIэу щытмэ, 
 хъарзынэщ. Романыр хэлъхьэныгъэ 
хъунущ нэхъ щIалэIуэхэм тхылъыр 
къащтэнымкIэ. Сэ япэ тхыгъэшхуэу 
сызэджар икIи сызыIэпызышар 
 КIыщокъуэ Алим и «Хъуэпсэгъуэ       
нур» романырщ. Иджырей щIалэ-
гъуа лэм ар япэ тхыгъэшхуэу яджыныр 
къатехьэлъэну къысфIощI. Тхылъым 
я гупэ хуагъэзэн папщIэ, зи сюжет 
нэхъ псынщIэ, нэхъ зэмылIэужьы-
гъуэу зэхэухуэна гуэр къыхахыу си гу-
гъэщ, - жиIащ БищIом.

- Хэкум сыкъыщихьэжам щегъэ-

жьауэ соцIыху Заринэ. Илъэс 33-рэ 
дэкIащ абы лъандэрэ. «Iуащхьэма-
хуэ» журналым хъыджэбз цIыкIуу 
щы лажьэу сыщрихьэлIам наIуэ хуэ-
дэт ар нобэ здынэсам зэрылъэIэсы-
фынур. УсэкIэ иригъажьэри, пье-
сэхэри итхащ, романми нэсащ. За-
ринэ адыгэбзэкIэ зэрытхэм, лъэпкъ 
литературэм зэрыхэтым, щэнхабзэм 
хэлъхьэныгъэ зэрыхуищIым папщIэ 
пщIэ лей хузощI, - жиIащ «Адыгэ унэ» 
тыкуэн-музейр зей IутIыж Мажид. 

Юрист, пасэрей адыгэ хьэпшып- 
хэр зэхуэзыхьэсыж Шопар Алан 
 къыхигъэщащ адыгэ къуажэхэм щы-
жаIэ хъыбархэр, удыгъэм теухуауэ 
пасэрейхэм къаIуэтэжа куэд рома-
ным къызэрыщыхьар. 

- Заринэ къигупсысауэ куэд хэту 
сху жыIэнукъым романым. Къэдв-
гъащтэ, джэдум е алмэстым теухуауэ 
абы къыхэщхэр. Дэтхэнэ къуажи 
жыли дэлъщ алмэстым, джэду-удым 
теухуа хъыбархэр. Си адэшхуэм и 
анэм жиIэжт «Джэду Маш» зыфIаща 
алмэсты яцIыхуу, жылэм дыхьэу, ира-
хужьэжу щытауэ хъыбархэр. Сы щы-
цIыкIум ди хьэблэм дэсащ фызыжь 
гуэр, жылэм джэдууэ къыдыхьауэ 
щытауэ хужаIэу. Апхуэдэ куэд уигу 
 къегъэкIыж тхыгъэм. Уеджэ хуэдэ-
къым мыр къэпщта нэужь, атIэ бгъэву 
ухэтщ, - жиIащ абы. 

- Наушникыр си тхьэкIумэм илъу 
сы хьэт 12-кIэ зэпызмыгъэууэ седэ-
Iуащ романым. Унэгуащэм гу къыщы-
слъитэм апхуэдизу сызыдихьэхам 
щIэупщIащ. «Си цIыкIущхьэм со-
дэIуэж», - жысIащ сэри. Пэж дыдэу, 
си сабиигъуэхэм сызыхьыжа тхыгъэщ 
мыр. Ипэм щыгъуэ ХьэжыхъанкIэ 
еджэу зы «уд» диIащ къуажэм. 
ЦIыкIухэр абы дыбгъэдэлъадэрти, и 
нэм дыщIэплъэну и ужь дитт, къы-
щыдэмыхъулIэкIи, «удым и нэм ущIи-
гъаплъэркъым» жытIэрт. АтIэ абы и 
пщIантIэм чейм иту псы дэтт. «Хьэ-
жыхъан а псым хохьэри, уд мэхъу, ди 
уэнжакъхэмкIи къопщхьэ» жытIэрт, - 
тхыгъэм игу къигъэкIыжахэмкIэ 
 пшы хьым щIэсхэм ядэгуэшащ Тыр-
кум къыщыдэкI «Жьынэпс» газетым 
елэжьхэм ящыщ Батыкъуэ Эрдо-       
гъан.

Тхылъым теухуауэ зэIущIэм къы-
щыпсэлъащ, Къаныкъуэ Заринэ и лэ-
жьыгъэщIэмкIэ ехъуэхъуащ сурэ-
тыщI, РАХ-м и академик Црым Рус-
лан, КъБР-м щIыхь зиIэ и артисткэ, 
режиссёр Гумэ Маринэ, «Литератур-
ная Кабардино-Балкария» журналым 
жэуап зыхь и секретарь Хьэту Пётр, 
ЩIДАА-м и член-корреспондент, 
тхакIуэ Къаныкъуэ Анфисэ сымэ. 
Къэпсэлъахэм къыхагъэщащ мыр         
ди литературэм дежкIэ зэрыщIэщы-
гъуэр, уеджэми уедаIуэми узэрыди-
хьэхыр. 

- Мы тхылъыр ЩоджэнцIыкIу Нинэ 
хуэзгъэпсащ. Ар щыстхым ирихьэлIэу 
Нинэ абы еджэжыфынутэкъым. 
Апхуэдэу щыхъум, Мэремкъул Ларисэ 
селъэIури, романыр макъкIэ радиом 
щыстхын щIэздзащ, Нини езгъэ-
даIуэри игу ирихьауэ щытащ. Ар сыт 
щыгъуи къысщыгугъат прозэ стхыну, 
- жиIащ Къаныкъуэ Заринэ тхылъыр 
тыгъэ зыхуищIам тепсэлъыхьу. Абы 
фIыщIэ яхуищIащ Iуэхум хэтахэм. 

ГУГЪУЭТ Заремэ. 
Сурэтхэр  Къарей  Элинэ трихащ.

Къэбэрдей-Балъкъэрым 
футболымкIэ и гъэмахуэ 
чемпионатым и гуп нэ-
хъыщхьэм зи чэзу джэгугъ-
уэхэр щызэхэта иужь 
Псынэдахэ къуажэм и 
«Родник»-м бжьыпэр щи у-
быдащ. ЕтIуанэ увы пIэм 
щыт Алътуд и «Ис кра»-ри 
абы къыкIэрыхуу пху жы-
Iэнукъым, сыту жыпIэмэ, 
ар зыкIэ нэхъ мащIэщ зэ-
рыджэгуар. Абы и ягъэкIэ 
зы щытыпIэкIэ екIуэтэ хауэ 
аращ. ЗэкIэ текIуэ-
ныгъэншэ командэ яхэ-
тыжкъым.

«РОДНИК»-мрэ «Искра»-
мрэ очко бжыгъэмкIэ зэхуэб-
гъадэ хъуну къудейкъым, 
атIэ хьэрхуэрэгъу -хэм я           
гъуэ хэм дагъэкIа топ бжы-
гъэхэмкIэ, езыхэм къы-
худагъэкIамкIэ зэрагъэ-
хьыш хуэ щыIэкъым икIи 
зэкIэ зыми хагъэщIэфа-
къым. А тIум якIэлъыкIуэу 
ещанэм къыщыщIэдзауэ 
ебланэ увыпIэм щытхэр 
 пашищым куэдкIэ къакIэ-
рыхуркъым. Апхуэдэу щы-
щыткIэ, мыгъэрей зэпеуэр 
футболым дихьэххэм я деж-

Псынэдахэм бжьыпэр еубыд
кIэ зэшыгъуэ мыхъуну ущы-
гугъ хъунущ. 

Иужь зэIущIэхэм коман-
дэхэр зэрызэдэджэгуа бжы -
гъэхэм щыгъуазэ фыхуэт-
щIынщ:

«Тэрч» (Тэрч) - «Урожай-
нэ» (Урожайнэ) - 3:0; «Шэ-
рэдж» (Шэрэдж) - «Ис-
лъэмей» (Ислъэмей) - 2:1, 

«Псы гуэнсу» (Псыгуэнсу) - 
«Акъбащ» (Акъбащ Ищ-
хъэрэ) - 2:1, «Шагъдий» (Зеи-
къуэ) - Лашынкъей (Ла шын-
къей) - 5:3, «Малкэ» (Малкэ) 
- «Родник» (Псынэдахэ) - 1:3, 
«ЛогоВаз» (Бабугент) - 
«Шэрджэс» (Шэ джэм) - 3:2.

ШАФИЙ  Аслъэн.

Футбол

СССР-м спортымкIэ и мастер Пэнагуэ Казбек и фэеплъу Тэрч къалэм и «Тэрч-Олимп» 
спорт комплексым иджыблагъэ щекIуэкIащ самбэмкIэ «А» класс зиIэ 27-нэ урысейпсо 
зэхьэзэхуэ. Абы хэтащ къэралым и щIын алъхэм ящыщу 23-м я бэнакIуи 130-рэ, УФ-м 
спортымкIэ и мастерым и кандидат цIэр зезыхьэ и кIэ къэмыкIуэу.

КЪЭБЭРДЕЙ-Балъкъэрым и командэм зэпеуэм медалищ къыщихьащ. Я хьэлъагъ 
елъытауэ зыхэта гупхэм ещанэ щыхъуащ КъуэщIысокъуэ Идар (кг 64-рэ), Щад Алимбэч (кг 
58-рэ), КIуэкIуэ Темырлан (кг 71-рэ) сымэ икIи абыхэм ягъэзэщIащ «Урысей Федерацэм 
спортымкIэ и мастер» цIэм и мардэхэр. 

АЛБЭРДЫКЪУЭ Iэмин.

Пэнагуэ  Казбек  ягу  къагъэкIыж Самбэ


